
KOMPETENCAT MBIKËQYRËSE  
TË KONGRESIT

Fjalorët e përkufizojnë fjalën «mbikëqyrje» si «vëmendje e kujdesshme» dhe kjo praktikë  
ka rezultuar si një nga teknikat më të efektshme të adoptuara nga Kongresi për të ushtruar 
influencë mbi degën ekzekutive. Mbikëqyrja nga ana e Kongresit parandalon shpenzimet  
e kota dhe mashtrimin; mbron liritë civile dhe të drejtat e individit, garanton që veprimtaria 
ekzekutive të jetë në pajtim me ligjin; grumbullon informacion për hartimin e ligjeve dhe  
për edukimin e publikut si dhe vlerëson ecurinë e punës ekzekutive. Mbikëqyrja zbatohet  
në departamentet e kabinetit, agjencitë ekzekutive, komisionet rregullatore dhe presidencë.

Funksioni mbikëqyrës i Kongresit paraqitet në shumë forma:

❏  Hulumtime dhe seanca hetimore nga ana e komiteteve;
❏  Konsultime zyrtare me degën ekzekutive dhe marrrje raportesh prej saj;
❏  �Këshillim me Senatin dhe pëlqim prej tij për emërimet në aparatin ekzekutiv si dhe për  
traktatet;
❏  Kryerje procedurash për paditë zyrtare në Dhomë dhe gjyqet e mëpasme në Senat për to;
❏  �Punime në Senat e Dhomë në bazë të Amendamentit të 25-të në rast se presidenti invalidi­
zohet, ose në rast se vendi i zëvendëspresidentit mbetet bosh;
❏  Takime jozyrtare midis ligjvënësve dhe funksionarëve të pushtetit ekzekutiv;
❏  Anëtarësim i kongresmenëve në komisione qeveritare;
❏  �Studime nga komitetet kongresionale dhe agjenci mbështetëse të tilla si Zyra Kongresiona­
le e Buxhetit, Zyra e Përgjithshme e Llogarisë apo Zyra e VIerësimit të Teknologjisë – të  
gjitha instrumente të Kongresit.

Kompetenca mbikëqyrëse e Kongresit ka bërë që nëpunës të ndryshëm të përjashtohen nga  
detyra, të ndryshohen praktikat politike dhe të sigurohen statute të reja kontrolli mbi pushte­
tin ekzekutiv. Në vitin 1949, fjala vjen, sondazhet e bëra nga nënkomitetet e posaçme hetimo­
re të Senatit zbuluan se midis funksionarëve të lartë të administratës së Trumanit kishte  
korrupsion. Kjo gjë bëri që disa agjenci të riorganizoheshin e, veç kësaj, të formohej edhe  
një komision i posaçëm i Shtëpisë së Bardhë për studimin e korrupsionit në qeveri. Në fund të 
viteve 1960, seancat diskutimore të Komitetit të Senatit për Marrëdhëniet me Jashtë, të cilat  
u dhanë edhe në TV, ndihmuan në mobilizimin e kundërshtimit ndaj Luftës së Vietnamit.

Hetimet e Kongresit për çështjen Uotërgejt në vitin 1973 nxorën në dritë se funksionarët e 
Shtëpisë së Bardhë përdornin në mënyrë të paligjshme pozitat e tyre për avantazhe politike, 
kurse një vit më pas punimet në Komitetin Gjyqësor të Dhomës së Përfaqësuesve lidhur me  
padinë zyrtare kundër Presidentit Riçard Nikson i dhanë fund qëndrimit të tij në postin  
e presidentit. Në vitet 1975 dhe 1976, hetimet e një komiteti të zgjedhur identifikuan shpërdo­
rime serioze nga agjencitë e zbulimit duke i dhënë kështu nismën një legjislacioni të ri për të 
kontrolluar një numër aktivitetesh zbulimi.

Në vitin 1983, hetimi kongresional lidhur me një peticion për të konsoliduar operacionet  
inspektuese të kufirit që kryheshin nga Shërbimi Doganor dhe nga Shërbimi i Imigrimit dhe  
i Natyralizimit i SHBA bëri që të shtrohej pyetja nëse dega ekzekutive kishte apo nuk kishte 
autoritet për të bërë një ndryshim të tiIlë pa një legjislacion të ri. Më 1987, puna mbikëqyrëse 
zbuloi shkelje ligjore në shitjet e fshehta të armëve Iranit të bëra nga dega ekzekutive si dhe  
në shpërndadjen e fitimeve nga armët forcave antiqeveritare në Nikaragua, të njohura me  
emrin contras. Zbulimet e bëra nga Kongresi patën si rezultat propozime legiislacionesh që 
parandalonin ngjarje të tilla.

Hetimet nga një komision kongresional dypartiak dhe seancat hetimore më 1996 dhe 1997  
lidhur me Shërbimin e të Ardhurave të Brendshme (IRS), agjencia federale që përgjigjet për 
mbledhjen e taksave mbi të ardhurat, zbuluan raste shpërdorimi dhe keqpërdorimi në të.  
Komiteti i Senatit për Financat dëgjoi dëshmi si nga nëpunësit e IRS që pretendonin se  
trysnia e ushtruar mbi ta për të rikuperuar taksat e papaguara kishte qenë kaq e madhe, saqë 
ata u kishin rënë më qafë taksapaguesve, edhe nga qytetarët, të cilët dëshmuan se ishin aku­
zuar e përndjekur pa të drejtë nga IRS për mospagim taksash. Më 1998, Kongresi miratoi  
ligjin për një reformë në IRS mbi bazën e të cilit u krijua një bord mbikëqyrës i pavarur dhe  
u zgjerua mundësia e mbrojtjes së taksapaguesve, por që bëri gjithashtu që detyra për para­
qitjen e provave në mosmarrëveshjet për taksat të kalonte nga taksapaguesit, te IRS.

Edhe në mjaft raste të tjera kompetenca mbikëqyrëse e Kongresit ka përbërë një mjet të domos­
doshëm për verifikimin e punës presidenciale dhe për kontrollimin e politikës shtetërore.



82

Gjykata Supreme e SHBA

DEGA  
GJYQËSORE

 

INTERPRETIMI I 
KUSHTETUTËS

«... Në bazë të Kushtetutës,  
gjyqësori është mbrojtësi  

i lirisë dhe i pronës sonë.»  
– Charles Evans Hughes,  

Kryetar i Gjykatës  
Supreme të SHBA,  

nga fjala e tij në Elmira,  
Nju Jork, 1907

KREU 

Gjyqësori, dega e tretë e qeverisë fede­
rale, përbëhet nga një sistem gjykatash 
të shtrira anembanë vendit dhe të krye­
suara nga Gjykata Supreme e Shteteve 
të Bashkuara.

Një sistem gjykatash të shteteve ka ekzis­
tuar qysh përpara se të hartohej Kushte­
tuta. Delegatët e Kuvendit Kushtetues 
zhvilluan polemika të shumta lidhur me 
problemin nëse një sistem gjyqësor fede­
ral ishte apo nuk ishte i nevojshëm dhe 
nëse duhej që ai të zëvendësonte gjyka­
tat e shteteve. Sikurse për çështjet e tjera 
të diskutueshme, ndërkohë që Kushtetu­
ta urdhëronte krijimin e një gjyqësori 
federal me kompetenca të kufizuara, u 
arrit një kompromis sipas të cilit gjykatat 
e shteteve do të vazhdonin juridiksionin 
e tyre. Baza e sistemit gjyqësor federal 
deklarohet në Nenin III të Kushtetutës: 
«Pushteti gjyqësor i Shteteve të Bash­
kuara do t’i vishet një Gjykate Supreme si 
dhe gjykatave të tjera më të ulëta që 
Kongresi do të miratojë e themelojë 
kohë pas kohe.»

SISTEMI I GJYKATAVE FEDERALE

Në bazë të këtij orientimi, Kongresi i 
parë e ndau vendin në distrikte duke kri­
juar gjykata federale për çdo distrikt. Prej 
kësaj zanafille ka evoluar struktura e sot­
me: Gjykata Supreme, 13 gjykata apeli, 
94 gjykata distrikti dhe 2 gjykata me juri­
diksion të veçantë. Kongresi e ruan edhe 
sot të drejtën për të krijuar e suprimuar 
gjykata federale si dhe për të përcaktuar 

numrin e gjykatësve të sistemit gjyqësor 
federal. Megjithatë, ai nuk mund të sup­
rimojë Gjykatën Supreme.

Pushteti gjyqësor mbulon çështjet gjy­
qësore që parashikohen në Kushtetutë; 
ligjet e Kongresit apo traktatet e Shte­
teve të Bashkuara; çështjet që kanë të 
bëjnë me ambasadorët, ministrat dhe 
konsujt e huaj në Shtetet e Bashkuara; 
mosmarrëveshjet në të cilat qeveria e 
SHBA është palë; mosmarrëveshjet 
midis shteteve (ose shtetasve të tyre) 
dhe shteteve të huaja (ose shtetasve apo 
subjekteve të tyre); dhe çështjet e fali­
mentimit. Amendamenti i 11-të hoqi 
nga juridiksioni federal çështjet gjyqë­
sore në të cilat shtetasit e një shteti ishin 
paditës dhe qeveria e një shteti tjetër i 
padituri. Por ai nuk preku juridiksionin 
federal në çështjet ku qeveria e një shte­
ti është paditësi dhe shtetasi i një shteti 
tjetër i padituri.

Pushteti i gjykatave federale përfshin si 
paditë civile për dëmshpërblime apo 
kompensime të tjera, ashtu edhe çësh­
tjet penale që trajtohen nga ligjshmëria 
federale. Neni III përmbledh një gamë 
komplekse marrëdhëniesh midis gjyka­
tave të shteteve dhe atyre federale. Gjy­
katat federale zakonisht nuk gjykojnë 
çështje që trajtohen nga ligjet e shtete­
ve të veçanta. Por disa çështje që hyjnë 
në juridiksionin e gjykatave federale 
mund të gjykohen e të zgjidhen edhe 
nga gjykatat e shteteve. Pra, në disa 
fusha, të dy këto sisteme gjyqësore kanë 

juridiksion ekskluziv, në disa të tjera 
juridiksion të përbashkët.

Kushtetuta e mbron pavarësinë e gjyqë­
sorit me dispozitën se gjykatësit federa­
lë mund të qëndrojnë në detyrë «përsa 
kohë kanë sjellje të mira» – gjë që në 
praktikë do të thotë deri në fund të 
jetës, ose derisa të dalin në pension apo 
të japin dorëheqje, ndonëse gjykatësi 
që bën shkelje gjatë kohës në detyrë 
mund të paditet zyrtarisht sikurse edhe 
presidenti dhe funksionarët e tjerë të 
qeverisë federale. Në SHBA, gjykatësit 
federalë emërohen nga presidenti me 
konfirmimin e Senatit. Kongresi cakton 
edhe kategoritë e pagave të gjykatësve.

GJYKATA SUPREME

Gjykata Supreme është gjykata më e 
lartë e Shteteve të Bashkuara dhe e vet­
mja e krijuar posaçërisht nga Kushtetu­
ta. Vendimi i Gjykatës Supreme nuk 
mund të apelohet në ndonjë gjykatë tje­
tër. Kongresi gëzon kompetencën e 
caktimit të numrit të gjykatësve të Gjy­
katës dhe, me disa kufizime, edhe për të 
vendosur se ç’Iloj çështjesh mund të gjy­
kojë ajo, por ai nuk mund të ndryshojë 
kompetencat e Gjykatës Supreme, të 
cilat ia ka dhënë vetë Kushtetuta.

Kushtetuta nuk thotë gjë për kriteret që 
duhet të përmbushin gjykatësit. Nuk 
shtrohet ndonjë kërkesë që gjykatësit të 
jenë me profesionin avokatë, ndonëse, 
në fakt, të gjithë gjykatësit federalë dhe 

ata të Gjykatës Supreme kanë qenë anë­
tarë të avokaturës.

Që nga krijimi i Gjykatës Supreme gati 
200 vjet më parë, në të kanë bërë pjesë 
gjithsej pak më shumë se 100 gjykatës. 
Gjykata e parë përbëhej nga kryetari  
i saj dhe pesë gjykatës anëtarë. Gjatë  
80 vjetëve të mëpasëm numri i gjykatës­
ve ka ndryshuar herë pas here derisa, më 
1869, organika u fiksua në një kryetar 
dhe tetë anëtarë. Kryetari i gjykatës ësh­
të titullari drejtues i Gjykatës Supreme, 
por në gjykimin e çështjeve ai ka vetëm 
një votë, si edhe gjykatësit anëtarë.

Gjykata Supreme ka kompetencë nis­
more vetëm në dy Iloje çështjesh gjyqë­
sore: në ato që kanë të bëjnë me dinjita­
rët e huaj dhe me ato ku palë është njëri 
nga shtetet. Të gjitha çështjet e tjera të 
Gjykatës përbëhen nga apelet e gjyka­
tave më të ulëta.

Nga disa mijëra çështje të depozituara 
në vit, Gjykata Supreme zakonisht gjy­
kon vetëm 150. Shumica e çështjeve ka 
të bëjë me interpretimin e ligjeve ose të 
qëllimit që ka pasur Kongresi kur ka 
aprovuar një ligj të veçantë. Megjithatë, 
një sasi e madhe pune nga ana e Gjyka­
tës Supreme konsiston në përcaktimin 
nëse legjislacioni apo aktet ekzekutive 
janë në pajtim me Kushtetutën apo jo. 
Kjo kompetencë e mbikëqyrjes gjyqë­
sore nuk sanksionohet posaçërisht në 
Kushtetutë. Më shumë ajo përbën një 
doktrinë, të cilën Gjykata supreme e ka 

nxjerrë nga kuptimi që ka ajo për Kush­
tetutën dhe që e ka deklaruar me forcë 
në çështjen gjyqësore lapidare Marbëri k. 
Medisonit të vitit 1803. Në vendimin e 
dhënë për atë çështje, Gjykata Supreme 
iu përmbajt mendimit se «një akt legjis­
lativ i kundërt me Kushtetutën nuk për­
bën ligj», mendim që ajo e shtjellon më 
tej me vërejtjen se «përcaktimi se ç’ësh­
të ligj është prerazi një domen dhe 
detyrë e departamentit të gjyqësorit». 
Kjo doktrinë mori një zgjerim të mëtej­
shëm duke mbuluar edhe veprimtaritë e 
qeverive të shteteve dhe ato vendore.

Vendimet e Gjykatës Supreme jo doe­
mos janë unanime; në marrjen e tyre 
duhet thjesht shumica, por me kusht që 
të paktën gjashtë gjykatës – sipas ligjit 
kuorumi i domosdoshëm – të marrin pje­

së në gjykim. Kur vendimet nuk janë 
marrë në unanimitet, Gjykata zakonisht 
publikon si opinionin e shumicës, edhe 
atë të pakicës – ose të kundërtin – të 
cilët, që të dy, formojnë bazën për vendi­
met e ardhme të Gjykatës. Shpesh ndodh 
që gjykatësit, opinionet e të cilëve për­
kojnë me vendimin, i shkruajnë veçmas 
opinionet e tyre, por për arsye të ndrysh­
me nga ato që janë cituar nga shumica.

GJYKATAT E APELIT DHE  
GJYKATAT E DISTRIKTEVE

Shkalla e dytë më e lartë e gjyqësorit 
federal konsiston në gjykatat e apelit, të 
krijuara më 1891 për të ndihmuar në 
zgjidhjen e çështjeve dhe për të lehtë­
suar barrën e Gjykatës Supreme. Kon­
gresi ka caktuar 12 gjykata qarku rajo­

nale të apelit si dhe Gjykatën e Apelit të 
SHBA për Qarkun Federal. Numri i gjy­
katësve në çdonjërën nga këto gjykata 
ndryshon ndjeshëm (nga 6 në 28), po 
shumica e qarqeve kanë midis 10 deri në 
15 gjykatës.

Gjykatat e apelit rishqyrtojnë vendimet 
e gjykatave të distrikteve (të gjykatave 
të gjykimit të juridiksionit federal) që 
përfshihen brenda zonave të tyre. Atyre 
u është dhënë edhe kompetenca për të 
rishqyrtuar urdhrat e agjencive rregu­
lluese të pavarura në rastet kur mekaniz­
mat e brendshme rishqyrtuese të këtyre 
agjencive janë ezauruar dhe kur ende 
ekzistojnë mosmarrëveshje të konside­
rueshme lidhur me pikat ligjore. Gji­
thashtu, Gjykata e Apelit për Qarkun 
Federal ka juridiksion mbarëkombëtar 

për të gjykuar apele në çështje të veçan­
ta, të tilla që kanë të bëjnë me ligjet për 
patentat dhe çështjet e gjykuara nga 
gjykatat e juridiksioneve të posaçme si 
Gjykata e Tregtisë Ndërkombëtare dhe 
Gjykata e Rivendikimeve Federale.

Poshtë gjykatave të apelit janë gjykatat 
e distrikteve. Të 50 shtetet dhe territo­
ret e SHBA janë ndarë në 94 distrikte në 
mënyrë që ndërgjyqësit t’i kenë gjykatat 
sa më afër. Çdo gjykatë distrikti ka të 
paktën dy gjykatës, shumë syresh kanë 
disa, kurse shumica e distrikteve më të 
populluara kanë mbi dymbëdhjetë. 
Kongresi i cakton kufijtë e distrikteve 
në përputhje me popullsinë, madhësinë 
dhe vëllimin e punës. Disa nga shtetet 
më të vogla përbëjnë secili një distrikt, 
kurse shtetet më të mëdha si Nju Jorku, 

Gjykatësit e Gjykatës 

Supreme të SHBA  

(nga d. m.): Klerëns  

Tomas, Antonin Skalia, 

Sandra Dei O’Konor,  

Antoni M. Kenedi,  

Devid H. Souter,  

Stivën G. Brejër,  

Xhon Pol Stivëns,  

Kryetari i Gjykatës  

Uiliam H. Renkuist dhe  

Ruth Beidër Ginzbërg.

Kalifornia dhe Teksasi kanë nga katër 
distrikte secili.

Me përjashtim të Distriktit të Kolumbi­
së, gjykatësit duhet të jenë banorë të 
distriktit ku shërbejnë në mënyrë të për­
hershme. Gjykatat e distrikteve i zhvi­
llojnë seancat e tyre në intervale perio­
dike në qytete të ndryshme të distriktit.

Shumica e çështjeve dhe e mosmarrë­
veshjeve të gjykuara nga këto gjykata 
kanë të bëjnë me shkelje ligjore të shka­
llës federale, të tilla si shpërdorime në 
dërgesat postare, vjedhje të pronës 

federale si dhe shkelje lidhur me pastër­
tinë e ushqimit, bankat e falsifikimet. 
Këto janë gjykatat e vetme federale ku 
paditë e të akuzuarve për krime ngrihen 
nga juritë «madhore», kurse gjykimin e 
çështjeve e bëjnë juritë «e vogla».

Çdo distrikt gjyqësor përfshin edhe gjy­
katën e SHBA për falimentimet, pasi 
Kongresi ka vendosur që çështjet e fali­
mentimit të trajtohen nga gjykatat fede­
rale dhe jo nga ato të shteteve. Nëpër­
mjet procesit të falimentimit, individët 
ose bizneset që nuk mund t’i paguajnë 
kreditorët e tyre mund ose të kërkojnë 

Kjo skicë artistike paraqet gjyqin e Terri Nikolsit (i dyti nga e djathta) në Gjykatën e Distriktit 

në Denver, Kolorado. Nikolsi u gjykua dhe u dënua për rolin e tij në shpërthimin me bombë 

të një ndërtese federale në vitin 1995 në Oklahoma Siti, Oklahoma.



likuidimin e aseteve të tyre nën mbikë­
qyrjen e gjykatës, ose t’i riorganizojnë 
çështjet e tyre financiare dhe të hartojnë 
një plan për pagimin e borxheve.

GJYKATAT E POSAÇME

Përveç gjykatave federale të juridiksio­
nit të përgjithshëm, kohë më kohë ka 
lindur nevoja e ngritjes së gjykatave për 
qëllime të posaçme. Këto njihen si gjy­
kata «legjislative», pasi janë krijuar në 
bazë të ligjeve të Kongresit. Sikurse 
homologët e tyre në gjykatat e tjera 
federale, gjykatësit e këtyre gjykatave 
emërohen për gjithë jetën nga presiden­
ti me miratimin e Senatit.

Sot ekzistojnë dy gjykata të posaçme 
gjykimi me juridiksion mbarëkombëtar 
për disa lloje çështjesh. Gjykata për 
Tregtinë Ndërkombëtare trajton çështjet 
që kanë të bëjnë me tregtinë ndërkom­
bëtare dhe çështjet doganore. Gjykata e 
Rivendikimeve Federale ka kompetencë 
për shumicën e rivendikimeve për dëm­
shpërblime monetare kundër Shteteve të 
Bashkuara, për mosmarrëveshjet për kon­
tratat federale, për «uzurpime» të paligj­
shme të pronës private nga qeveria fede­
rale si dhe për një larmi pretendimesh të 
tjera kundër Shteteve të Bashkuara.	 ❏

Vizatim artistik i Presidentit Xhon Adams (djathtas) në natën e tij të fundit në Shtëpinë e Bardhë 

duke firmosur shkresat e emërimeve për njerëzit e partisë së tij, Federalistët, për të marrë poste 

qeveritare. Uiliam Marbëri, një nga të emëruarit e Adamsit në gjyqësor, nuk e mori shkresën e  

tij dhe u përpoq ta kërkonte marrjen e postit duke ngritur padi në Gjykatën Supreme kundër 

Xhejms Medisonit, një anëtari kabineti në adminstratën pasardhëse. Vendimi i Gjykatës në  

çështjen Marbëri k. Medisonit vendosi parimin e rishqyrtimit gjyqësor.



91

VENDIME  
MADHORE  

TË GJYKATËS 
SUPREME

«Gjykata përulet si përpara  
mësimeve të përvojës, edhe  

përpara forcës së një  
arsyetimi më të mirë duke  

pranuar se procesi provave të një­
pasnjëshme, kaq i frytshëm  
në shkencat fizike, është i  

përshtatshëm edhe në veprimtarinë 
gjyqësore – Louis D. Brandeis, 
Gjykatës, Anëtar i Gjykatës 
Supreme të SHBA, Burnet k.  

Coronado Oil and Gas  
Co., 1932.

KREU 

6

Që nga mbledhja e saj e parë më 1790, 
Gjykata Supreme e SHBA ka dhënë me 
mijëra konkluzione mbi gjithçka, duke 
filluar nga kompetencat e qeverisë, deri 
tek të drejtat qytetare dhe liria e shty­
pit. Megjithëse mjaft nga këto vendime 
njihen shumë pak dhe nuk paraqesin 
interes për publikun e gjerë, disa syresh 
shquhen për shkak të ndikimit të tyre 
në historinë amerikane. Disa nga rastet 
më domethënëse jepen të përmbledhu­
ra më poshtë.

MARBËRI K. MEDISONIT (1803)

I quajtur shpesh vendimi më i rëndësi­
shëm në historinë e Gjykatës Supreme, 
Marbëri k. Medisonit vendosi parimin e 
rishqyrtimit gjyqësor dhe kompetencën 
e Gjykatës për të përcaktuar kushtetut­
shmërinë e akteve legjislative dhe ekze­
kutive.

Çështja lindi nga një debat politik pas 
zgjedhjeve presidenciale të vitit 1800 
në të cilat Tomas Xhefersoni, një 
demokrato-republikan, mundi presiden­
tin efektiv, Xhon Adamsin, njërin prej 
federalistëve. Në ditët e fundit të admi­
nistratës së Adamsit, Kongresi që domi­
nohej nga federalistët krijoi një numër 
vendesh në gjyqësor, përfshirë 42 gjy­
katës të paqit për distriktin e Kolumbi­
së. Senati i konfirmoi këto emërime, 
presidenti i firmosi dhe ishte detyrë e 
sekretarit të shtetit që t’i vuloste manda­
tet dhe t’ua jepte të emëruarve. Në vru­
llin e punëve të minutës së fundit, sekre­

tari që po largohej nga posti nuk ua dha 
mandatet katër gjykatësve të paqit, 
përfshirë Uiliam Marbërin.

Xhejms Medisoni, sekretari i ri i shtetit 
në administratën e presidentit Xhefer­
son, refuzoi t’ua jepte mandatet, sepse 
administrata e re ishte zemëruar me 
federalistët që ishin përpjekur ta uzur­
ponin gjyqësorin me anëtarë të partisë 
së tyre. Marbëri ngriti padi në Gjykatën 
Supreme që kjo ta urdhëronte Mediso­
nin për t’i dhënë mandatin.

Nëse Gjykata do t’i jepte të drejtë Mar­
bërit, Medisoni përsëri mund ta refuzon­
te dhënien e mandatit dhe Gjykata nuk 
kishte forcë për ta vënë urdhrin në fuqi. 
Nëse Gjykata nuk do t’i jepte të drejtë 
Marbërit, ekzistonte rreziku që kompe­
tencat gjyqësore t’u kalonin xhefersonia­
nëve duke i lejuar kështu që t’ia mohonin 
Marbërit postin që i takonte ligjërisht. 
Kryetari i Gjykatës, Xhon Marshall, e 
zgjidhi këtë dilemë duke arritur në për­
fundimin se Gjykatës Supreme i mun­
gonte kompetenca për të vepruar në një 
rast të tillë. Marshalli deklaroi se Parag­
rafi 13 i Ligjit për Gjyqësorin, në bazë të 
të cilit Gjykatës i jepej një kompetencë e 
tillë, ishte jokushtetues sepse e zgjeronte 
juridiksionin origjinal të Gjykatës jashtë 
caqeve të juridiksionit të përcaktuar nga 
vetë Kushtetuta. Duke gjykuar të mos 
jepte vendim për këtë çështje, Gjykata 
Supreme i siguroi vetes pozicionin si 
arbitri përfundimtar i ligjit.

Gjiri i Nju Jorkut i viteve 1800 përbënte skenën ku zuri fill mosmarrëveshja Gibonsi k.  

Ogdenit, një çështje gjyqësore në të cilën Gjykata Supreme konfirmoi kompetencën  

e Kongresit për të rregulluar tregtinë ndërmjet shteteve.

GIBONSI K. OGDENIT (1824)

Qeveria e parë e Shteteve të Bashkuara, e 
ndërtuar në bazë të Neneve të Konfede­
ratës, ishte e dobët edhe për arsye se i 
mungonte kompetenca për të rregulluar 
ekonominë e vendit të ri, përfshirë vër­
shimin e tregtisë ndërmjet shteteve. 
Kushtetuta i jepte Kongresit të SHBA 
kompetencën për të «rregulluar tregti­

në... ndërmjet disa shteteve...», por auto­
riteti i tij shpesh sfidohej nga shtetet që 
donin të ruanin kontrollin mbi çështjet 
ekonomike.

Në fillim të viteve 1800, shteti i Nju 
Jorkut miratoi një ligj sipas të cilit drej­
tuesit e anijeve me avull që udhëtonin 
ndërmjet Nju Jorkut dhe Nju Xhërsit 
duhej të merrnin liçencë nga Nju Jorku. 
Aron Ogdeni e kishte marrë këtë liçen­
cë, Tomas Gibonsi jo. Kur Ogdeni 

mësoi se Gibonsi po konkurronte me të 
pa pasur liçencë nga Nju Jorku, ngriti 
padi në gjyq për ta ndaluar Gibonsin.

Megjithëse Gibonsi kishte liçencë nga 
qeveria federale për të lundruar në ujë­
rat bregdetare në bazë të Ligjit Bregde­
tar të vitit 1793, gjykatat e shtetit të Nju 
Jorkut ishin me mendimin e Ogdenit se 
Gibonsi kishte shkelur ligjin, pasi nuk 

kishte liçencë nga shteti i Nju Jorkut. 
Kur Gibonsi e çoi çështjen në Gjykatën 
Supreme, gjykatësit e konsideruan ligjin 
e Nju Jorkut si jokushtetues, sepse 
cënonte kompetencën e Kongresit për 
të rregulluar tregtinë. Gjykata tha se 
«nga vetë natyra e saj, fjala ’rregulloj’ 
nënkupton kompetencë të plotë mbi 
çështjen që do të rregullohet.» Prandaj 
«detyrimisht ajo përjashton çdo veprim 
nga kushdo tjetër mbi të njëjtën gjë.»



Dred Skoti ishte skllav i pronarit Xhon 
Emerson, i cili e mori me vete nga Misu­
ri ku skllavëria lejohej, në Ilinois, ku 
skllavëria ndalohej. Disa vjet më vonë 
Skoti u kthye në Misuri me Emersonin. 
Skoti besonte se meqë kishte jetuar në 
një shtet të lirë, nuk duhej të konsidero­
hej më si skllav.

Në vitin 1843 Emersoni vdiq dhe tre vjet 
më vonë Skoti hodhi në gjyq vejushën 
Emerson për të fituar lirinë. Më 1850, një 
gjykatë e Misurit i dha të drejtë Skotit, 
por gjykata supreme e shtetit e prapësoi 

vendimin e gjykatës më të ulët. Ndërko­
hë, Znj. Emerson martohet sërish dhe 
Skoti mbeti pronë ligjore e vëllait të saj, 
Xhon Senford (i shkruar gabim si Sen­
dford në analet e gjykatës). Për të fituar 
lirinë, Skoti ngriti padi kundër Senfordit 
në gjykatën federale, e cila, më 1854, e 
dha vendimin kundër Skotit.

Kur çështja shkoi në Gjykatën Supre­
me, gjykatësit dolën në përfundimin se 
Skoti nuk ishte bërë njeri i lirë për faktin 
se kishte jetuar në një shtet të lirë dhe 
duke qenë zezak, Skoti nuk ishte qyte­
tar dhe rrjedhimisht nuk kishte të drejtë 
të ngrinte padi në gjyq. Ky vendim u 
kritikua gjerësisht dhe kontribuoi në 
zgjedhjen e Abraham Linkolnit, që ish­
te kundër skllavërisë, si president më 
1860, si dhe shpejtoi fillimin e Luftës 
Civile më 1861. Vendimi Dred Skoti k. 
Senfordit u prapësua si nga Amendamenti 
i 13-të i Kushtetutës, i cili hoqi skllavë­
rinë më 1865, edhe nga Amendamenti i 
14-të, i cili më 1868 u dha qytetarinë 
skllevërve të mëparshëm.

BORDI KOMBËTAR  
I MARRËDHËNIEVE TË PUNËS 
(NLRB) K. KORPOR. JONES &  
LAUGHLIN STEEL (1937)

Ndërsa Gibonsi k. Ogdenit sanksionoi për­
parësinë e Kongresit në rregullimin e 
tregtisë ndërmjet shteteve, çështja NLBR 
k. Jones & Laughlin bëri që autoriteti i Kon­
gresit të zgjerohej duke kaluar nga qeve­
risja e thjeshtë e tregtisë, në rregullimin e 

Skllavi Dred Skot pretendonte se ishte njeri  

i lirë sepse kishte jetuar për njëfarë kohe  

në një shtet të lirë. Më 1857, Gjykata  

Supreme doli me vendimin kundër Skotit, 

vendim që u kritikua gjerësisht dhe më vonë 

u përmbys.

DRED SKOTI K. SENDËRFORDIT 
(1857)



praktikave të biznesit në industritë që 
përfshinin tregtinë ndërmjet shteteve.
Jones & Laughlin, një nga kompanitë më 
të mëdha prodhuese të çelikut në vend, 
duke pushuar nga puna 10 punonjës për 
arsye se ishin aktivizuar në veprimtari 
sindikaliste, shkeli Ligjin Kombëtar të 
Marrëdhënieve të Punës të vitit 1935. 
Ligji ndalonte një sërë praktikash të pad­
rejta në prodhim dhe mbronte të drejtat 
e punëtorëve për të formuar sindikata 
dhe kontrata kolektive. Kompania nuk 
pranoi të zbatonte urdhrin e Bordit Kom­
bëtar të Marrëdhënieve të Punës (NLRB) 
për t’i rikthyer punëtorët në punë. Edhe 
një Gjykatë Qarku e Apelit nuk pranoi ta 
vinte në fuqi urdhrin e bordit dhe Gjyka­
ta Supreme e rishqyrtoi këtë çështje.

Problemi në këtë rast qëndronte nëse 
Kongresi kishte apo nuk kishte kompe­
tencë për të rregulluar veprimtaritë «ven­
dore» të kompanive të angazhuara në 
tregtinë ndërmjet shteteve – domethënë 
veprimtaritë që kryhen brenda një shteti. 
Jones & Laughlin ishte e mendimit se 
kushtet në fabrikën e saj nuk ndikonin në 
tregtinë ndërmjet shteteve dhe kësisoj 
nuk hynin në kompetencat rregulluese të 
Kongresit. Gjykata Supreme nuk qe 
dakord dhe deklaroi se «ndërprerja e 
këtyre operacioneve [industriale] nga 
lufta industriale do të kishte efektin më 
të rëndë në tregtinë ndërmjet shteteve... 
Përvoja ka treguar gjerësisht se njohja e 
së drejtës së punëtorëve për t’u vetorga­
nizuar dhe për të pasur përfaqësues të 
zgjedhur nga radhët e tyre për hartimin e 
kontratave kolektive shpesh është kusht i 
domosdoshëm për paqen industriale.» 
Duke mbështetur kushtetutshmërinë e 
Ligjit Kombëtar për Marrëdhëniet e 
Punës, Gjykata Supreme i dha një fitore 
punës së organizuar dhe krijoi terrenin 
për rregullimin e industrisë nga qeveria 
federale.

BRAUNI K. DREJTORISË  
ARSIMORE (1954)

Përpara kësaj çështjeje historike, shumë 
shtete si dhe Distrikti i Kolumbisë, të 
mbështetura në vendimin e Gjykatës 
Supreme të vitit 1896 për çështjen Plesi 
k. Fergusonit që lejonte segregacionin 
racial nëse mjediset shkollore ishin të 
barabarta, i kishin sistemet shkollore 

Punëtorët jashtë uzinës Jones & Laughlin 

në Pitsburg, Pensilvani, më 1946. Dhjetë 

vjet më parë Gjykata Supreme kishte dalë 

me vendimin kundër Jones & Laughlin,  

pasi kjo e fundit nuk kishte pranuar të  

respektonte të drejtat e punëtorëve për të 

formuar sindikata dhe për të lidhur kontrata 

kolektive.

mbi bazën e segregacionit. Më 1951, 
Oliver Brauni nga Topeka, Kanzas, e sfi­
doi këtë doktrinë «të ndarë, por të bara­
bartë» kur hodhi në gjyq drejtorinë 
arsimore të qytetit në emër të vajzës së 
tij tetë vjeçe. Brauni donte që vajza e tij 
të shkonte në shkollën e të bardhëve që 
ndodhej pesë pallate larg nga shtëpia e 
tij dhe jo në shkollën e zezakëve që ish­
te 21 pallate larg. Duke qenë se kushtet 
e shkollave ishin pak a shumë të bara­
barta, një gjykatë federale e dha vendi­
min kundër Braunit.

Ndërkohë, prindër fëmijësh të tjerë 
zezakë në Sauth Kerëlajna, Virxhinia 
dhe Delëuer ngritën padi të njëjta. Gjy­
kata e Delëuerit konstatoi se shkollat 

për zezakët ishin në një nivel më të ulët 
se shkollat e të bardhëve dhe urdhëroi 
që fëmijët zezakë të transferoheshin në 
shkollat për të bardhët, por nëpunësit e 
shkollave e apeluan vendimin në Gjyka­
tën Supreme.

Gjykata i dëgjoi argumentet për të gji­
tha këto çështje në të njëjtën kohë. 
Aktpaditë e paraqitura nga ndërgjyqësit 
zezakë përmbanin të dhëna e dëshmi 
nga psikologët dhe shkencëtarët socialë 
që shpjegonin arsyet se pse segregacio­
ni ishte i dëmshëm për fëmijët zezakë. 
Më 1954, Gjykata Supreme konstatoi 
në unanimitet se «... në fushën e arsimit, 
doktrina ’të ndarë, po të barabartë’ ishte 
e pavend» dhe doli me vendimin se seg­

Fëmijë të zinj e të bardhë mësojnë së bashku pas urdhrit të Gjykatës Supreme për  

integrimin e shkollave publike më 1954 në çështjen Brauni k. Drejtorisë Arsimore.



regacioni në shkollat publike u mohon­
te fëmijëve zezakë «mbrojtjen e bara­
bartë të ligjit që garantohej në 
Amendamentin e 14-të.»

GIDEONI K. UEINRAJTIT (1963)
MIRANDA K. ARIZONËS (1966)

Dy vendime të Gjykatës Supreme në 
vitet 1960 mbështetën të drejtat e per­
sonave të akuzuar për krime.

Klerëns Ërl Gideon ishte arrestuar sepse 
ishte futur me forcë në një sallë bilardoje 
në Florida më 1961. Kur kërkoi që gjyka­
ta t’i caktonte një avokat për ta mbrojtur, 
gjykatësi ia refuzoi kërkesën duke thënë 
se ligji i shtetit parashikonte caktimin e 
një avokati vetëm në rastet kapitale – në 
rastet që kishin të bënin me vdekjen e një 
personi ose që parashikonin dënimin me 
vdekje. Gideoni e mbrojti vetë veten dhe 
u shpall fajtor. Kur ishte në burg, harxhoi 
shumë orë në bibliotekë duke studiuar 
libra juridikë dhe hartoi një kërkesë për 
Gjykatën Supreme që të gjykonte çësh­
tjen e tij. Gjykata Supreme ishte e men­
dimit se Gideonit nuk i ishte bërë një 
gjyq i drejtë dhe doli me vendimin se 
njerëzve të akuzuar për krime, të cilët 
nuk i përballojnë dot shpenzimet për të 
zënë avokatë, avokatët duhet t’ua siguro­
jë shteti. Kur Gideoni doli përsëri në 
gjyq i mbrojtur nga një avokat, u shpall i 
pafajshëm.

Kurse tre vjet më vonë Gjykata Supre­
me vendosi që të akuzuarit duhet ta 

gëzojnë të drejtën për të zërë avokatë 
shumë kohë përpara se të dalin në gjyq. 
Ernesto Miranda ishte dënuar nga një 
gjykatë e Arizonës për rrëmbim personi 
e përdhunim. Dënimi i ishte dhënë mbi 
bazën e rrëfimit që ai kishte bërë përpa­
ra policëve dy orë pasi kishin filluar ta 
merrnin në pyetje dhe pa qenë i paralaj­
mëruar se gëzonte të drejtën që të merr­
te një avokat. Në vendimin e saj, Gjyka­
ta Supreme kërkonte që kur të policët të 
bënin arrestime, oficerët duhet t’i para­
njoftonin të arrestuarit për ato që tani 
quhen paralajmërimet Miranda – se të 
pandehurit kanë të drejtë të mos flasin, 

Klerëns Ërl Gideon duke studiuar në një 

bibliotekë juridike të ngjashme me atë  

burgut ku studioi për t’u përgatitur për të 

mbrojtur çështjen e tij në Gjykatën Supre

me. Më 1963, Gjykata e dha vendimin në 

favor të tij dhe u kërkoi gjykatave amerikane 

që të siguronin avokatë për të pandehurit 

që nuk kanë para për të zënë vetë avokat.



se çdo gjë që thonë mund të përdoret 
kundër tyre, se kanë të drejtë të kenë 
një avokat të pranishëm gjatë marrjes në 
pyetje dhe nëse nuk kanë para, duhet 
t’ua sigurojë shteti avokatin.

Vendimi Miranda k. Arizonës është një 
nga vendimet më të njohura të Gjykatës 
Supreme, aq sa paralajmërimet Miranda 
dramatizohen rregullisht në filmat dhe 
televizionet amerikane. Megjithatë, në 
vitin 1999, një gjykatë federale apeli e 
sfidoi vendimin Miranda në çështjen 
Dikersoni k. Shteteve të Bashkuara në të cilën 
një hajdut i dënuar për vjedhje banke 
pretendote se nuk ia kishin lexuar si 
duhet të drejtat që i takonin. Gjykata 
Supreme ka vendosur që ta rishikojë 
çështjen Dikerson dhe në shqyrtimin e 
saj ka mundësi të rishikojë edhe vlef­
shmërinë e Mirandës.

NEW YORK TIMES CO.  
K. SALIVANIT (1964)

Amendamenti i Parë i Kushtetutës së 
SHBA garanton lirinë e shtypit, po prej 
vitesh Gjykata Supreme ka refuzuar ta 
përdorë Amendamentin e Parë për të 
mbrojtur mediat nga paditjet për shpif­
je – paditje që bazohen në botimin e 
informacioneve të rreme që dëmtojnë 
reputacionin e një personi. Vendimi i 
Gjykatës Supreme në çështjen New York 
Times Co. k. Salivanit revolucionarizoi 
sferën e së drejtës lidhur me shpifjen 
duke gjykuar se nëpunësit publikë nuk 
mund ta fitojnë një gjyq për shpifje 

thjesht duke pohuar se informacioni i 
botuar është i rremë. Gjykata doli me 
vendimin se ankuesi duhet gjithashtu të 
vërtetojë se gazetarët apo redaktorët 
kanë vepruar «vërtet me paramendim» 
dhe kanë publikuar një informacion 
«pa kurrfarë shqetësimi nëse ishte i vër­
tetë apo i rremë.»

Martin Luter King i Riu (djathtas) i arrestuar 

në Atlanta, Xhorxhia, më 1960. Arrestimi i 

Kingut në Montgomeri, Alabama, po atë vit, 

përshpejtoi çështjen gjyqësore New York  

Times Co. k. Salivanit në të cilën Gjykata 

Supreme doli me vendimin që nëpunësit 

publikë nuk mund të pretendojnë se është 

shpifur për ta në gazetë nëse shkrimi nuk 

është botuar «me paramendim» dhe  

«pa kurrfarë shqetësimi nëse (informacioni  

i botuar) ishte i vërtetë apo i rremë.»

Kjo çështje lindi pas një njoftimi prej 
një faqeje i vënë në gazetën New York  
Times nga Konferenca e Liderëve Kris­
tianë Jugorë për të grumbulluar para për 
mbrojtjen ligjore të liderit për të drejtat 
e njeriut Martin Luter King i Riu, i arres­
tuar në Alabama më 1960. L.B.  
Salivan, një komisioner qyteti në Mon­
tgomeri, Alabama, që përgjigjej për 
departamentin e policisë, pretendonte 
se njoftimi shpifte për të duke përshkru­
ar në mënyrë të rreme veprimet e polici­
së së qytetit. Salivani hodhi në gjyq 
katër klerikët që kishin nxjerrë njofti­
min si dhe gazetën New York Times që nuk 
e kishte verifikuar saktësinë e njoftimit.

Në fakt njoftimi përmbante disa pasak­
tësi dhe trupi gjykues i dha Salivanit një 
dëmshpërblim prej 500 000 USD. New 
York Times dhe liderët për të drejtat civile 
e apeluan këtë vendim në Gjykatën 
Supreme dhe Gjykata doli me vendimin 
pro tyre. Sipas saj, ligjet lidhur me 
shpifjen nuk mund të përdoren «për të 
imponuar sanksione për kritikën ndaj 
sjelljes së nëpunësve publikë» dhe se t’u 
kërkosh kritikuesve që të garantojnë 
saktësinë e shprehjeve të tyre do të çon­
te në autocensurë. Gjykata nuk gjeti 
prova se New York Times apo klerikët ishin 
nisur me qëllim të keq në botimin e 
njoftimit.	 ❏

Dhoma e Përfaqësuesve e organit legjislativ të Teksasit e mbledhur në ndërtesën e parlamentit 

të shtetit në Austin.

NJË VEND  
ME SHUMË  

QEVERI

«Të drejtat që Kushtetuta  
nuk ua jep Shteteve të Bashkuara, 

ose që nuk ua ndalon shteteve  
të veçanta, u përkasin  
shteteve ose popullit.»  

– Kushtetuta e Shteteve  
të Bashkuara, Amendamnti  

i 10-të, 1789.

KREU

7

Njësimi federal që krijoi Kushtetuta 
është tipari më i spikatur i sistemit ame­
rikan të qeverisjes. Në të vërtetë ky 
sistem në vetvete është një mozaik i 
përbërë prej mijëra njësish më të vogla 
– mijëra blloqesh ndërtimi të cilat, së 
bashku, formojnë të tërën. Janë 50 qeve­
ri shtetesh e plus tyre është edhe ajo e 
Distriktit të Kolumbisë e duke zbritur 
poshtë shkallëve ka edhe njësi të tjera 
më të vogla që qeverisin konté, qytete, 
qyteza e fshatra.

Shumëllojshmëria e njësive të qeverisjes 
e gjen shpjegimin më të mirë tek lidhja e 
saj e ngushtë me evolucionin e Shteteve 
të Bashkuara të Amerikës. Siç e tregoi 
koha, sistemi federal ishte hapi i fundit i 
një procesi evolucionar. Përpara Kushte­
tutës ekzistonin qeveritë e kolonive të 
veçanta (shtetet e mëvonshme) dhe për­
para tyre, qeveritë e kontéve dhe të një­
sive më të vogla. Një nga detyrat e para 
të përmbushura nga kolonët e hershëm 
anglezë qe ajo e krijimit të njësive të 
qeverisjes për kolonitë e vogla të theme­
luara prej tyre gjatë bregut të Atlantikut. 
Qysh përpara se Pelegrinët të zbarkonin 
nga anija e tyre në vitin 1620, ata formu­
luan Paktin Mayflower, kushtetuta e parë 
amerikane e shkruar. Dhe ndërsa kombi i 
ri shtyhej drejt perëndimit, secili nga 
avanpostet e kufirit krijonte qeverinë e 
vet për të administruar punët e veta.

Hartuesit e Kushtetutës së SHBA e lanë 
të paprekur këtë sistem shumështresor 
qeverisjeje. Duke e bërë supreme struk­

turën kombëtare ata, me mjaft urtësi, 
njohën edhe nevojën për një sërë qeve­
rish që të kishin një kontakt më të drej­
tpërdrejtë me popullin dhe që të ishin 
më ndjeshmërisht të sinkronizuara me 
nevojat e tyre. Kështu që disa funksione 
– si mbrojtja, rregullimi i parasë dhe 
marrëdhëniet e jashtme – mund të admi­
nistroheshin vetëm nga një qeveri qen­
drore e fortë. Por disa funksione të tjera 
– si fjala vjen shëndetësia, arsimi dhe 
transporti lokal – në masën më të madhe 
u përkitnin kompetencave vendore.

QEVERIA E SHTETIT

Përpara se të fitonin pavarësinë, koloni­
të qeveriseshin secila më vete nga Kuro­
ra Britanike. Në ditët e para të republi­
kës, përpara adoptimit të Kushtetutës, 
çdo shtet ishte faktikisht një njësi auto­
nome. Delegatët e Kuvendit Kushtetues 
kërkonin një bashkim federal më të 
fuqishëm e më vital, por njëkohësisht 
kishin për qëllim edhe të ruanin të drej­
tat e shteteve.

Në përgjithësi, çështjet që përfshihen 
tërësisht brenda kufijve të shteteve janë 
problem ekskluziv i qeverive të shteteve. 
Këtu futen komunikacionet e brend­
shme; rregullimet lidhur me pronën, 
industrinë, biznesin dhe shërbimet 
komunale; kodi penal i shtetit si dhe 
kushtet e punës brenda një shteti. Brenda 
këtij konteksti, qeveria federale kërkon 
që qeveritë e shteteve të jenë demokrati­
ke në formë dhe të mos adoptojnë ligje 

Guvernatori  

i Kalifornisë,  

Grej Dejvis, në mes 

të fëmijëve të  

shkollës dhe  

funksionarëve të 

shtetit për arsimin, 

nënshkruan një ligj 

që ka për qëllim 

përmirësimin  

e shkollave publike 

të shtetit.

që bien në kundërshtim ose dhunojnë 
Kushtetutën federale apo ligjet dhe trak­
tatet e Shteteve të Bashkuara.

Sigurisht, ekzistojnë një sërë zonash të 
ndërthurura midis kompetencave të shte­
teve dhe atyre federale. Vitet e fundit, 
veçanërisht në fusha të tilla si shëndetë­
sia, arsimi, asistenca sociale, transporti, 
strehimi dhe zhvillimi urban, qeveria 
federale ka marrë përsipër një sërë për­
gjegjësish që vijnë duke u zgjeruar. Po 
ndërsa ajo i ushtron këto përgjegjësi 
nëpër shtete, programet që adoptohen 
zakonisht ndërtohen më fort mbi bazën 
e bashkëpunimit midis të dyja niveleve të 
qeverisjes, sesa mbi bazën e imponimit 
nga lart.

Sikurse pushteti qeveritar federal, edhe 
pushtetet qeveritare të shteteve kanë tri 
degë: legjislative, ekzekutive dhe gjyqë­

sore, që janë afërsisht të barasvlershme 
në funksion e shtrirje me homologet e 
tyre kombëtare. Kryetar i pushtetit ekze­
kutiv të shtetit është guvernatori, i zgje­
dhur me votën e popullit për një mandat 
katërvjeçar (ndonëse në disa shtete man­
dati është dy vjet). Me përjashtim të 
Nebraskës, e cila ka një trup legjislativ 
njëdhomësh, të gjitha shtetet kanë orga­
ne legjislative dydhomëshe, ku dhoma e 
lartë zakonisht quhet Senat e dhoma e 
ulët Dhoma e Përfaqësuesve, Dhoma e 
Delegatëve ose Asambleja e Përgjith­
shme. Në shumicën e shteteve, senatorët 
qëndrojnë në detyrë për një periudhë 
katërvjeçare, kurse anëtarët e dhomës së 
ulët për një periudhë dyvjeçare.

Kushtetutat e shteteve ndryshojnë midis 
tyre në hollësira, po përgjithësisht ndje­
kin modelin e Kushtetutës federale, 
përfshirë një deklaratë për të drejtat e 



njerëzve si dhe një gjedhe për organizi­
min e sistemit qeveritar. Në çështje të 
tilla si dispozitat që rregullojnë admi­
nistrimin e bizneseve, bankave, shërbi­
meve komunale dhe institucioneve të 
bamirësisë, kushtetutat e shteteve shpesh 
janë më të detajuara e më të qarta se ajo 
federale. Çdo kushtetutë shteti, megji­
thatë, sanksionon se autoriteti më i lartë 
i takon popullit dhe bazën e qeverisjes e 
mbështet mbi një sërë normash e pari­
mesh të caktuara.

QEVERIA E QYTETIT

Dikur një vend kryesisht rural, sot Shte­
tet e Bashkuara përbëjnë një vend të  
urbanizuar në shkallë të lartë, ku rreth 80 
përqind e shtetasve të tij jetojnë në qyte­
te të vogla e të mëdha dhe në rrethinat e 
tyre. Një statistikë e tillë bën që qeveritë 
e qyteteve të kenë një rol jashtëzako­
nisht të rëndësishëm brenda kuadrit të 
përgjithshëm të sistemit amerikan të 
qeverisjes. E krahasuar me atë të nivelit 
federal ose të shtetit, qeveria e qytetit u 
përgjigjet në një shkallë shumë më të lar­
të e më të drejtpërdrejtë nevojave të nje­
rëzve duke u siguruar gjithçka, që nga 
mbrojtja e policisë dhe masat e sigurimit 
nga zjarret, deri tek kodet e sanitetit, rre­
gullat e shërbimit shëndetësor, arsimin, 
transportin publik e strehimin.

Detyra për të adminstruar qytetet më të 
mëdha të Amerikës është jashtëzako­
nisht e ndërlikuar. Thjesht në kontek­
stin e popullsisë, fjala vjen, vetëm qyteti 

i Nju Jorkut është më i madh se 41 nga 
të 50 shtetet. Prandaj thuhet shpesh se 
pas presidentit, detyrën më të vështirë 
në pushtetin ekzekutiv të vendit e ka 
kryetari i bashkisë së Nju Jorkut.

Qeveritë e qyteteve ndërtohen në bazë 
të statuteve të shteteve që përcaktojnë 
me hollësi objektivat dhe kompetencat 
e qeverisë bashkiake. Megjithatë, në 
shumë aspekte, qeveritë e qyteteve 
funksionojnë në mënyrë të pavarur nga 
shtetet. Sidoqoftë, për shumë qytete të 
mëdha, bashkëveprimi me organizmat 
si të shtetit, edhe federale, ka rëndësi 
parësore për plotësimin e nevojave të 
banorëve të tyre.

Tipet e qeverive të qyteteve ndryshojnë 
gjerësisht në shkallë kombëtare. Megji­
thatë, thuajse të gjitha kanë njëfarë 
këshilli qendror të zgjedhur nga votuesit 
si dhe një titullar ekzekutiv që ndihmo­
het nga një sërë kryetarësh departamen­
tesh në drejtimin e punëve të qytetit.

Ekzistojnë tri lloje të përgjithshme 
qeverish të qyteteve: këshilli bashkiak, 
komisioni dhe drejtuesi i qytetit. Këto 
janë forma të pastërta; shumë qytete 
kanë zhvilluar një ndërthurje me dy a tri 
prej tyre.

Këshilli bashkiak. Është forma më e vje­
tër e qeverisë së qytetit në Shtetet e 
Bashkuara dhe që deri nga fillimi i she­
kullit të 20-të hasej pothuaj në të gjitha 
qytetet amerikane. Struktura e saj është 

e ngjashme me atë të qeverive të shtete­
ve dhe atë kombëtare, ku kryetari i 
bashkisë, titullari i degës ekzekutive, 
zgjidhet me vota dhe ku këshilli bashki­

ak, edhe ky i zgjedhur me vota, përfaqë­
son lagjet e ndryshme që formojnë 
degën legjislative. Kryetari i bashkisë 
emëron kryetarët e departamenteve të 
bashkisë së qytetit dhe funksionarët e 
tjerë, nganjëherë me aprovimin e këshi­
llit. Ai ose ajo ka të drejtën e vetos mbi 
vendimet e këshillit – ligjet e bashkisë 
– dhe shpesh është përgjegjës për për­
gatitjen e buxhetit të qytetit. Këshilli 
aprovon urdhëresat e bashkisë, vendos 
normat e taksave mbi pronën dhe u cak­
ton fondet departamenteve të ndrysh­
me të bashkisë së qytetit.

Komisioni. Është një ndërthurje funk­
sionesh legjislative dhe ekzekutive në 
një grup zyrtarësh, zakonisht prej tre a 
më shumë vetësh, të zgjedhur në rang 
qyteti. Secili komisioner mbikëqyr 

punën e një apo më shumë departamen­
teve të bashkisë së qytetit. Njëri prej 
tyre emërohet kryetar i organit dhe 
shpesh quhet kryetar bashkie, ndonëse 
pushteti i tij është i barasvlershëm me 
atë të kolegëve të tij komisionerë.

Drejtuesi i Qytetit. Drejtuesi i Qytetit 
është njëIloj përgjigjeje ndaj shuman­
shmërisë në rritje të problemeve qytetë­
se, të cilat lypin një ekspertizëm drejtues 
të tillë që zyrtarët e zgjedhur publikë 
shpesh nuk e zotërojnë. Si zgjidhje është 
gjetur që kompetencat kryesore ekzeku­
tive, përfshirë ato të rendit dhe të siguri­
mit të shërbimeve, t’i besohen një drej­
tuesi profesionist qyteti me përvojë dhe i 
kualifikuar në shkallën më të lartë.

Sistemi me drejtues qyteti praktikohet 
nga një numër përherë e më i madh qyte­
tesh. Sipas këtij sistemi, një këshill i 
vogël, i zgjedhur me vota, harton urdhë­
resat dhe përcakton politikën për qyte­
tin, por pajton me rrogë një administra­
tor, që quhet edhe drejtues i qytetit, për 
të vënë në jetë vendimet e tij. Ky drejtu­
es përcakton buxhetin e qytetit dhe mbi­
këqyr shumicën e departamenteve. 
Zakonisht ai qëndron në detyrë për një 
afat të pacaktuar; drejtuesi shërben për 
aq kohë, sa këshilli është i kënaqur me 
punën e kryer prej tij ose prej saj.

QEVERIA E KONTÉSË

Kontéja është një nënndarje e shtetit që 
zakonisht – po jo gjithmonë – përmban 

Riçard M. Delei, kryebashkiaku i Çikagos, 

Ilinois, duke folur me rastin e Ditës së Tokës 

më 1999.



dy a më shumë territore qytetesh dhe 
disa fshatra. Qyteti i Nju Jorkut është 
aq i madh, sa është i ndarë në pesë kuar­
tiere të mëvetësishme: Bronks, Manha­
tan, Bruklin, Kuins dhe Stejtën Ajlënd. 
Nga ana tjetër Kontéja Arlington, Vir­
xhini, që ndodhet përtej Lumit Poto­
mak duke pasur si pikënisje Uashington 
DC, është një zonë edhe qytetëse, edhe 
periferike, e qeverisur nga një adminis­
tratë kontéje unike.

Në shumicën e kontéve, një qytet – i 
vogël apo i madh – caktohet si qender e 
kontésë ku vendosen zyrat qeveritare 
dhe ku mblidhet bordi i komisionerëve 
apo i mbikëqyrësve. Në kontétë e vogla, 
bordet zgjidhen nga e tërë kontéja; në të 
mëdhatë, mbikëqyrësit përfaqësojnë dis­
trikte ose qytete të veçanta. Bordi cakton 
taksat, merr hua dhe cakton fonde, cak­
ton rrogat e punonjësve të kontésë, mbi­
këqyr zgjedhjet, ndërton e mirëmban 
autostrada e ura dhe zbaton programet e 
asistencës sociale të shkallës kombëtare, 
të shtetit apo kontésë.

QEVERIA E QYTEZËS DHE  
E FSHATIT

Mijëra juridiksione bashkiake janë tejet 
të vogla për t’u cilësuar si qeveri qyteti. 
Ato kanë statusin e bashkive të qyteza­
ve e fshatrave dhe plotësojnë vetëm 
nevoja ngushtësisht vendore, si shtrimi 
e ndriçimi i rrugëve, sigurimi i furnizi­
mit me ujë, sigurimi i mbrojtjes së poli­
cisë dhe zjarrfikësve; vendosja e rregu­

llave vendore për shëndetësinë; sigurimi 
i vendshkarkimeve të plehërave, ujërave 
të zeza e mbeturinave të tjera; mbledhja 
e taksave vendore për financimin e vep­
rimtarive qeveritare; dhe, në bashkëpu­
nim me shtetin e konténë, administrimi 
nga afër i sistemit shkollor vendor.

Qeverisja zakonisht i besohet një bordi 
apo këshilli të zgjedhur me vota, i njohur 
me një larmi emrash: këshilli i qytetit apo 
i fshatit, bordi i të zgjedhurve, bordi i 
mbikëqyrësve, bordi i komisionerëve. 

Bordi mund të ketë një kryetar ose presi­
dent që kryen funksionet e zyrtarit titu­
llar ekzekutiv, por mund të jetë edhe 
kryetar bashkie i zgjedhur me vota. 
Nëpunësit qeveritarë janë një kancelar, 
një arkëtar, oficerët e policisë dhe të 
zjarrfikësve si dhe zyrtarët e sektorëve të 
shëndetësisë dhe asistencës sociale.

Elizabet Ridi, senatore e shtetit, u drejtohet 

qytetarëve në një mbledhje qyteti në  

Uejbrixh, Vermont.

Një nga aspektet unikale të qeverisë ven­
dore që haset kryesisht në rajonin e 
Anglisë së Re të Shteteve të Bashkuara 
është «mbledhja e qytetit». Një herë në 
vit – nëse është nevoja edhe më shpesh 
– votuesit e regjistruar të qytetit mbli­
dhen në një sesion të hapur për të zgje­
dhur funksionarët, për të debatuar mbi 
problemet vendore dhe për të miratuar 
ligje për funksionimin e qeverisë. Me 
cilësinë e një trupi vendimor, ata marrin 
vendime për ndërtimin dhe mirëmbaj­
tjen e rrugëve, ndërtimin e objekteve dhe 
të shërbimeve publike, normat e taksave 
dhe buxhetin e qytetit. Mbledhja e qyte­
tit, e cila ka mbi dy shekuj që ekziston, 
shpesh mbahet si forma më e pastër e 
demokracisë së drejtpërdrejtë, ku push­
teti qeveritar nuk është i përfaqësuar, por 
ushtrohet drejtpërdrejt dhe rregullisht 
nga i gjithë populli.

QEVERI VENDORE TË TJERA

Qeveria federale, qeveritë e shteteve 
dhe ato vendore që u trajtuan këtu, nuk 
e përfshijnë të gjithë spektrin e njësive 
qeveritare amerikane. Byroja e Regjistri­
meve e SHBA (pjesë e Departamentit të 
Tregtisë) ka evidentuar se në Shtetet e 
Bashkuara ka jo më pak se 84 955 njësi 
qeverish vendore, përfshirë konté, bash­
ki, bashki qytezash, distrikte shkollore 
dhe distrikte të veçanta.

Në sajë të mbështetjes së sigurt në qeve­
ritë e tyre, amerikanët kanë arritur të 
përmbushin një gamë të gjerë detyrash, 
të cilat, në ditët e hershme të republikës, 
njerëzit i bënin vetë. Në periudhën kolo­
niale, edhe në qytetet më të mëdha kish­
te pak policë e zjarrfikës; qeveria nuk 
siguronte as ndriçimin e rrugëve e as 
pastruesit e tyre. Në shumicën e rasteve 
njeriu e mbronte vetë pronën e tij dhe u 
dilte vetë zot nevojave të familjes së tij.

Sot plotësimi i këtyre nevojave shikohet 
si një përgjegjësi që i takon tërë bashkë­
sisë, e cila vepron nëpërmjet qeverisë. 
Madje edhe në qytetet e vogla funksio­
net e policisë, të zjarrfikësve, asistencës 
sociale dhe departamentit shëndetësor 
kryhen nga shteti. Këtu dhe e ka burimin 
kjo masë kaq e jashtëzakonshme juridik­
sionesh.	 ❏

Zjarrfikësit duke shuar një zjarr që përfshiu 

tri shtëpi në Montogomerivil, Pensilvani. Në 

Shtetet e Bashkuara, shërbimi i zjarrfikësve 

është përgjegjësi e qeverive vendore.

Njerëzit regjistrohen për të votuar në Los Anxhelos, Kaliforni.

QEVERI E POPULLIT  

ROLI  
I QYTETARËVE

«Është detyrë e qytetarëve  
që ta ruajnë qeverinë  
nga rënia në gabim.»  
– Robert H. Jackson,  

Anëtar i Gjykatës Supreme  
të SHBA, Shoqata  

Amerikane e Komunikacionve  
k. Doudsit, 1950.

KREU 

8

Njerëzit regjistrohen për të votuar në Los Anxhelos, Kaliforni.

Me hartimin e Kushtetutës së SHBA 
më 1787, Etërit Themelues të vendit 
krijuan një sistem tjetër qeverisjeje. 
Ideja ku mbështetej ky sistem – mjaft 
revolucionare për kohën – në shikim të 
parë duket e thjeshtë e transparente. 
Pushteti për të qeverisur buron drej­
tpërdrejt nga populli, jo nga e drejta e 
parisë apo forca e armëve, por nëpër­
mjet zgjedhjeve të lira e të hapura nga 
qytetarët e Shteteve të Bashkuara. Kjo 
mund të ketë qenë komode dhe pa 
ndërlikime si teori, po në praktikë ka 
qenë shumë larg nocionit të gjithëpërf­
shirjes. Pikë së pari, ajo që i ndërlikonte 
gjërat ishte çështja e kriterit të pranu­
eshmërisë: kush do të lejohej të voton­
te dhe kush jo.

Sigurisht, Etërit Themelues ishin njerëz 
të kohës së tyre. Për ta ishte më se e qar­
të se vetëm ata që kishin një interes në 
shoqëri duhej të kishin peshë në përcak­
timin se kush do ta qeveriste atë shoqëri. 
Ata besonin se përderisa qeveria ishte 
ndërtuar që të mbronte pronën dhe lirinë 
vetjake, edhe ata që ishin angazhuar në 
zgjedhjen e asaj qeverie duhej të zotëro­
nin diçka nga këto të dyja.

Për kohën, kjo kishte kuptimin se vetëm 
meshkujt protestantë që zotëronin pro­
në duhej të votonin. As gratë, as njerë­
zit e varfër, as shërbyesit me kontratë, as 
katolikët, as çifutët dhe as skllevërit nga 
Afrika apo amerikanët autoktonë. 
«Sikurse skllevërit dhe shërbëtorët, 
edhe gratë përcaktoheshin nga vartësia 

e tyre,» thotë historiani Majkëll Shad­
sën. «Qytetaria u përkiste vetëm atyre 
që ishin zotër të jetës së tyre vetjake.» 
Për shkak të këtyre kufizimeve, vetëm 
rreth 6 përqind e popullsisë së Shteteve 
të Bashkuara, e këtij kombi fare të ri, 
zgjodhi Xhorxh Uashingtonin si presi­
dentin e parë të vendit më 1789.

Edhe pse këta amerikanë të rinj kreno­
heshin me faktin që e kishin hequr qafe 
mbretërinë dhe fisnikërinë, fillimisht 
populli «i thjeshtë» vazhdonte t’i res­
pektonte «zotërinjtë». Prandaj anëtarët 
e familjeve të pasura dhe me lidhje të 
forta përgjithësisht i zinin postet politi­
ke pa ndeshur në kundërshtime të forta. 
Kjo situatë, gjithsesi, nuk zgjati shumë. 
Koncepti i demokracisë rezultoi kaq i 
fortë, sa ajo nuk mund të frenohej, kësh­
tu që edhe ata që nuk ishin aq të pasur 
apo me lidhje të forta filluan të besojnë 
se edhe ata duhet të kishin mundësi të 
jepnin ndihmë në ecjen e punëve.

ZGJERIMI I SË DREJTËS SË  
VOTIMIT

Gjatë të gjithë shekullit të 19-të, ngada­
lë, por e sigurt, politika në Shtetet e 
Bashkuara erdhi duke u bërë më përfshi­
rëse. Mënyrat e vjetra u shpërbënë, gru­
pet dikur të përjashtuara filluan të përf­
shiheshin në procesin politik dhe pak 
nga pak e drejta e votës filloi t’u jepej 
shumë e më shumë njerëzve. Së pari u 
hoqën kufizimet lidhur me fenë dhe 
pronësinë, kështu që nga mesi i sheku­

Një afishe e botuar nga Lidhja e Grave  

Votuese u bën thirrje grave që të ushtrojnë 

votën që u ka dhënë Amendamenti i 19-të  

i Kushtetutës më 1920.

llit shumica e meshkujve të bardhë 
mund të votonin.

Pastaj, pas një Lufte Civile (1861–1865) 
lidhur me problemin e skllavërisë, tri 
amendamente në Kushtetutën e SHBA 
ndryshuan ndjeshëm gamën dhe naty­
rën e demokracisë amerikane. Amenda­
menti i 13-të, i ratifikuar më 1865, hoqi 
skllavërinë. I 14-ti, i ratifikuar më 1868, 
deklaronte se të gjithë njerëzit e lindur 
ose të natyralizuar në Shtetet e Bash­
kuara janë qytetarë të vendit e të shtetit 
ku banojnë dhe se të drejtat e tyre për 

jetën, lirinë, pronën dhe mbrojtjen e 
barabartë nga ligjet duhet të zbatohen 
nga qeveria federale. Amendamenti i 
15-të, i ratifikuar më 1870, ndalonte 
qeverinë federale dhe qeveritë e shtete­
ve që të diskriminonin votuesit e mund­
shëm për shkak të racës, ngjyrës apo 
kushteve të mëparshme në skllavëri.

Fjala thelbësore «gjini» ngeli jashtë lis­
tës jo për shkak të neglizhencës; gratë, 
pra, vazhduan të mbeteshin jashtë voti­
meve. Zgjerimi i së drejtës së votës për 
të përfshirë ish-skllevërit i dha një gja­
llërim të ri fushatës që ziente prej kohe 
për të drejtat e grave për të votuar. Më 
në fund, më 1920, kur Amendamenti i 
19-të sanksionoi se votimi nuk i duhet 
mohuar askujt «për shkak të gjinisë», 
beteja u fitua.

Si për ironi, në këtë pikë situata u për­
mbys. Tani gratë mund të votonin, po 
shumë zezakë amerikanë jo. Duke fillu­
ar nga vitet 1890, të bardhët e jugut i 
kishin hequr sistematikisht zezakët nga 
politikat zgjedhore nëpërmjet votimit 
të rregullave të tilla si «klauzola e gjy­
shit» (që kërkonte provime në shkrim-
këndim nga të gjithë shtetasit, gjyshërit 
e të cilëve nuk kishin qenë votues për­
para vitit 1868), vendosjes së taksave të 
votimit dhe shumë shpesh nëpërmjet 
kërcënimit fizik. Ky përjashtim nga 
votimet vazhdoi deri vonë në shekullin 
e 20-të. Lëvizja për të drejtat civile, që 
filloi në vitet 1950, solli Ligjin për të 
Drejtat e Votimit të vitit 1965, një ligj 

PARTITË POLITIKE

Shumë nga Etërit Themelues të Amerikës e kishin pa qejf mendimin e partive politike, të 
«fraksioneve» që grinden, për të cilat ishin të sigurt se do të ishin më të interesuar për luftën 
mes tyre, sesa për të mirën e përgjithshme. Ata donin që çdo qytetar të votonte vetë për çdo 
kandidat, pa ndërhyrjen e grupeve të organizuara – po nuk ndodhi kështu.

Deri në vitet 1790 ishin zhvilluar pikëpamje divergjente lidhur me rrugën që duhej të merrte 
ky vend i ri dhe palët që kishin pikëpamje të kundërta përpiqeshin të fitonin mbështetje për 
çështjen e tyre duke formuar grupacione. Pasuesit e Aleksandër Hamiltonit e quanin veten  
federalistë; ata ishin në favor të një qeverie të fortë qendrore që do të mbështeste interesat e  
tregtisë e të industrisë. Pasuesit e Tomas Xhefersonit e quanin veten demokratiko-republikanë; 
ata parapëlqenin një republikë agrare të decentralizuar në të cilën qeveria federale të kishte 
pushtet të kufizuar. Më 1828, federalistët u zhdukën si organizatë dhe u zëvendësuan nga  
vigët, të cilët atë vit dolën në skenë si kundërshtarë të zgjedhjes së presidentit Endrju Xhekson. 
Demokratiko-republikanët u bënë demokratë dhe kështu lindi sistemi dypartiak që ekziston 
edhe sot.

Në vitet 1850, çështja e skllavërisë zuri një vend qendror ku mosmarrëveshja kryesisht  
qëndronte nëse duhej lejuar apo jo skllavëria në territoret e reja të vendit në Perëndim. Partia  
e Vigëve u lëkund në këtë çështje, gjë i shkaktoi vdekjen; ajo u zëvendësua nga Partia  
Republikane, politika kryesore e së cilës ishte se skllavëria duhej të përjashtohej nga të gjitha 
territoret. Gjashtë vjet më vonë, më 1860, kur Abraham Linkolni fitoi zgjedhjet, kjo parti  
e re mori presidencën. Deri në këtë kohë, të dyja partitë qenë stabilizuar mirë si organizatat 
politike mbizotëruese të vendit dhe besnikëria partiake qe bërë një pjesë e rëndësishme e ndërgje­
gjes së shumicës së popullit. Besnikëria partiake u trashëgua nga etërit te bijtë, kështu që  
veprimtaritë partiake – përfshirë fushatat spektakolare të grupeve që organizonin marshime 
e parada me uniforma e pishtarë – ishin bërë pjesë e jetës shoqërore e shumë bashkësive.

Megjithatë, në vitet 1920 këto grumbullime të bujshme u reduktuan. Refoma bashkiake,  
reforma e shërbimit civil, ligjet kundër praktikave të korruptuara dhe zgjedhjet paraprake  
presidenciale që zëvendësuan fuqinë e politikanëve në kuvendet kombëtare ndihmuan qoftë  
në pastrimin e politikës – qoftë për ta bërë atë shumë më pak argëtuese.

Pse përfundoi ky vend vetëm me dy parti politike? Shumë funksionarë në Amerikë zgjidhen 
nga «distriktet me një anëtar» dhe e fitojnë postin duke mundur kundërshtarët e tyre në një 
sistem që i përcakton fituesit sipas rregullit «i pari që e kalon finishin» – pra fiton ai që merr 
shumicën e votave, kurse numërimi proporcional i votave nuk merret parasysh. Kjo nxit  

krijimin e një duopolie: njëra parti në pushtet, tjetra jashtë tij. Nëse ata që janë «jashtë»  
grupohen, kanë një shans më të mirë për t’i mundur ata që janë «brenda».

Nganjëherë dalin edhe parti të treta që marrin një pjesë të votave, të paktën për njëfarë kohe. 
Partia e tretë më e suksesshme vitet e fundit ka qenë Partia e Reformës e H. Ros Perotit, e cila 
pati njëfarë suksesi në zgjedhjet presidenciale të viteve 1992 e 1996. Xhis Ventura qe kandi­
dati i parë i Partisë së Reformës që fitoi një post në një shtet kur u zgjodh guvernator i  
Minesotës më 1998. Por partitë e treta e kanë shumë të vështirë të mbijetojnë, sepse njëra ose  
të dyja partitë kryesore shpesh adoptojnë platforma të miratuara gjerësisht në popull dhe  
kësisoj fitojnë shumicën e votuesve.

«Në Amerikë, të njëjtat etiketa politike – demokratike dhe republikane – u ngjiten thuajse  
të gjithë funksionarëve, kështu që shumica e votuesve mobilizohen kudo në emrin e këtyre  
dy partive,» thotë Nelson U. Polsbi, profesor i shkencave politike në librin Artikujt e Rinj  
të Federalistit: Esé në Mbështetje të Kushtetutës. «Megjithatë, demokratët dhe  
republikanët nuk janë kudo të njëjtë. Në të 50 kulturat politike të shteteve, variacione – herë 
të imta, herë të dukshme – krijojnë nganjëherë ndryshime të ndjeshme të përgjithshme në atë  
që ka kuptimin se është, ose që duhet votuar, si demokratike apo republikane. Këto ndryshime 
flasin për atë se sistemit dypartiak amerikan jo pa të drejtë mund t’i referohemi se fsheh në  
vetvete diçka më shumë se një sistem me njëqind parti.»



federal që nxirrte jashtë ligjit procedu­
rat e padrejta të votimit dhe kërkonte 
nga Departamenti i Drejtësisë që të 
mbikëqyrte zgjedhjet në zonën e jugut. 
Amendamenti i 24-t, i ratifikuar më 
1964, hoqi taksën e votimeve si kriter 
për të votuar duke eliminuar njërën nga 
ato pak mënyra që ende kishin mbetur 
në të cilat shtetet përpiqeshin ta ulnin 
numrin e votuesve afro-amerikanë dhe 
të njerëzve të varfër.

Kushtetutës iu bë edhe një ndryshim 
përfundimtar për të zgjeruar të drejtën e 

votimit. Angazhimi i SHBA në Luftën e 
Vietnamit gjatë viteve 1960 dhe në 
fillim të viteve 1970 i dha një hov të ri 
idesë që ishte diskutuar së pari gjatë 
Luftës Revolucionare dhe që ishte rigja­
llëruar gjatë çdo lufte të zhvilluar qysh 
atëherë: se njerëzit në moshën për të 
mbajtur armë për vendin e tyre kishin 
edhe moshën për të votuar. Amenda­
menti i 26-të, i ratifikuar më 1971, e uli 
moshën e votimit nga 21 në 18 vjeç. Sot 
në Shtetet e Bashkuara gati të gjithë 
shtetasit mbi moshën 18 vjeç, vendas 
ose të natyralizuar, kanë të drejtë të 
votojnë. Kufizimet ligjore u mohojnë të 
drejtën e votës vetëm disa keqbërësve të 
regjur dhe atyre që janë deklaruar të 
paaftë mendërisht.

DEMOKRACIA  
E DREJTPËRDREJTË

Çështja më e rëndësishme në politikën 
zgjedhore të SHBA në ditët tona nuk 
është se kush i plotëson kriteret për 
votim, por se sa prej atyre që i plotësojnë 
e marrin mundimin dhe i kushtojnë kohë 
vajtjes në votim. Në zgjedhjet presiden­
ciale marrin pjesë rreth gjysma e votues­
ve. Në zgjedhjet e vitit 1876, pjesëmarrja 
në votime arriti kulmin historik prej 81,8 
përqind. Gjatë viteve 1880–1890, mesa­
tarja ka qenë rreth 80 përqind, pastaj 
filloi një rënie graduale që arriti pikën më 
të ulët prej 48,9 përqind më 1924. «Koa­
licioni i Marrëveshjes së Re» i Partisë 
Demokratike gjatë krizës së madhe të 
viteve 1930 shkaktoi një ringjallje të 

Në këtë vizatim të vitit 1867 për një qendër 

votimi në Uashington DC paraqiten qytetarë 

afro-amerikanë duke votuar në zgjedhjet 

bashkiake si dhe një gjykatës zgjedhor  

afro-amerikan i ulur në tryezë.

interesit të votuesve që arriti një mesata­
re prej rreth 60 përqind. Në vitin 1968, 
pjesëmarrja filloi të binte përsëri duke 
arritur një pikë të ulët prej 49,1 përqind 
në zgjedhjet presidenciale të vitit 1996.

Fakti që shumë njerëz nuk votojnë, për 
shumë të tjerë është shqetësues. Në lib­
rin e tij Zgjedhjet sipas Stilit Amerikan, A. 
Xhejms Reiçli, një shkencëtar politolog, 
thotë se «Aktualisht ekziston një ndjenjë 
e përhapur gjerësisht, e vënë në dukje 
nga anketimet e opinionit publik dhe 
nga vërejtjet e vëzhguesve të informuar, 
se sistemi zgjedhor amerikan ka proble­
me. Disa besojnë se këto probleme janë 
të vogla dhe mund të zgjidhen me refor­
ma të moderuara; të tjerë mendojnë se 
puna është e thellë dhe duhen ndërhyrje 
kirurgjike politike të gjera, mbase të sho­
qëruara me ndryshime rrënjësore në ren­
din shoqëror më në gjerësi. Ankimet 
kanë të bëjnë me shpenzimet kolosale 
dhe kohëzgjatjen e madhe të fushatave, 
me pushtetin e mediave për të plazmuar 
perceptimet e publikut për kandidatët si 
dhe me ndikimin e papërligjur të ushtru­
ar nga ’interesat e veçanta’ qoftë në emë­
rimet e kandidatëve, qoftë në zgjedhjet e 
përgjithshme.»

Shumë analistë kanë bindjen se gjëja për 
të cilën ka më fort nevojë sistemi zgje­
dhor i SHBA është një demokraci më 
direkte dhe më pak përfaqësimore. 
Mbledhjet e këshillave bashkiake të tele­
vizuara, për shembull, në të cilat votuesit 
mund të bisedojnë direkt me zyrtarët e 

zgjedhur dhe me kandidatët politikë janë 
inkurajuar si një mënyrë për të «veshur 
popullin me pushtet». Kurse nismat 
lidhur me fletëvotimet, referendumet 
dhe votimet e pjesshme të parakohshme 
po shtohen me shpejtësi. Mekanizmat e 
saktë ndryshojnë nga një shtet në tjetrin, 
por, në kuadrin e përgjithshëm, nismat u 
mundësojnë votuesve që t’i anashkalojnë 
organet legjislative të shteteve duke 
mbledhur një numër të mjaftueshëm fir­
mash nëpër peticione për të vënë në fuqi 
ligje të propozuara dhe, në disa shtete, 
amendamente kushtetuese direkt nëpër­
mjet fletëvotimeve. Referendumet kër­
kojnë që disa kategori legjislacionesh – 
për shembull ato që synojnë grumbullimin 
e parave duke lëshuar obligacione – të 
vendosen në fletëvotime për miratim nga 
publiku; votuesit mund t’i përdorin refe­
rendumet edhe për të shfuqizuar ligje të 
miratuara nga organet legjislative të shte­
teve. Zgjedhjet e pjesshme të parakoh­
shme u mundësojnë qytetarëve që të 
votojnë për heqjen nga posti të zyrtarëve 
përpara skadimit të mandateve të tyre të 
rregullta.

Nismat, deri tani të lejuara në 24 shtete, 
kanë qenë veçanërisht të përhapura në 
Perëndim dhe janë përdorur mbi 300 
herë në Oregon, mbi 250 herë në Kali­
forni dhe gati mbi 200 herë në Kolorado. 
Në shtete të ndryshme, në fletëvotime 
vihen lloj-lloj çështjesh si, fjala vjen, rre­
gulla për profesionet dhe bizneset, legjis­
lacione kundër duhanit, norma për sigu­
rimin e automjeteve, të drejtat për 

abortin, legalizimi i lojërave të fatit, për­
dorimi mjekësor i marihuanës, përdorimi 
i energjisë bërthamore dhe kontrolli i 
armëve.

PËRGJEGJËSITË E QYTETARËVE

Nuk ka dyshim se qytetarët në Shtetet e 
Bashkuara gëzojnë një numër shumë të 
madh të drejtash që u japin atyre liritë që 
të gjithë popujt i konsiderojnë të shtrenj­
ta: lirinë për të menduar si të duan; për t’i 
shprehur mendimet qoftë individualisht 
përpara përfaqësuesve të zgjedhur, qoftë 
kolektivisht në tubime të ngushta apo të 
gjera; për të ushtruar besimin fetar që 
duan apo për të mos ushtruar kurrfarë 
besimi; për të qenë të sigurt nga kontro­
lle të papërligjura ndaj tyre si persona, 
shtëpive apo letrave të tyre private. 
Megjithatë, teoria e qeverisjes demokra­
tike pohon se krahas këtyre të drejtave 
vijnë edhe përgjegjësitë – për t’iu bindur 
ligjeve; për të paguar taksat e caktuara 
ligjërisht; për të shërbyer në juri kur kër­
kohet një gjë e tillë; për të qenë të infor­
muar lidhur me problemet dhe kandida­
tët si dhe për të ushtruar të drejtën e 
votës që për shumë njerëz është fituar 
nëpërmjet mundimeve e lotëve të paraar­
dhësve.

Një tjetër përgjegjësi e madhe është 
shërbimi publik. Miliona amerikanë, 
burra e gra, kanë marrë pjesë në forcat e 
armatosura për të mbrojtur vendin e 
tyre në raste emergjencash kombëtare. 
Miliona të tjerë kanë shërbyer dhe shër­

bejnë për të mbajtur lart fuqinë ushtara­
ke të vendit. Amerikanët, si të rinjtë e të 
vjetrit, kanë hyrë në radhët e Korpusit 
të Paqes dhe organizata të tjera vullne­
tare për shërbime shoqërore brenda e 
jashtë vendit.

Megjithatë, përgjegjësia që mund të sjellë 
ndryshimin më jetëgjatë është përfshirja 
në procesin politik. «Përkrahësit e 
demokracisë pjesëmarrëse,» thotë profe­
sori i shkencave politike, Kreig Rimer­
man, në librin e tij Qytetaria e Re: Politika, 
Aktivizmi dhe Shërbimi Jokonvencional, «pohoj­
në se rritja e pjesëmarrjes qytetare në 
bashkësi dhe shtimi i vendimmarrjes në 
qendrat e punës kanë rëndësi që njerëzit 
t’i njohin rolet dhe përgjegjësitë e tyre si 
qytetarë brenda një bashkësie më të gje­
rë. Në mbledhjet e bashkësisë, për shem­
bull, qytetarët njihen me nevojat e qyte­
tarëve të tjerë. Në një mjedis vërtet 
pjesëmarrës qytetarët nuk sillen thjesht si 
individë autonomë që shikojnë vetëm 
interesat e tyre, por, përkundrazi, nëpër­
mjet një procesi vendimesh, debatesh e 
kompromisesh, preokupimet e tyre, në 
fund të fundit, i lidhin me nevojat e bash­
kësisë.»

Senatori i SHBA nga Ajova, Tom Har­
kin, thotë se kategoria e aktivistëve që 
ushqeu përpjekjet e hershme për të drej­
tat civile, kundërshtimin ndaj Luftës së 
Vietnamit dhe lëvizjet mjedisore, sot po 
i përqendron energjitë «më afër shtëpi­
së duke i organizuar fqinjët për të luftu­
ar për çështje të tilla si strehim më i 

mirë, taksime më të drejta, norma më të 
ulëta për shërbimet në bashkësi dhe 
pastrim i mbetjeve toksike... Duke kalu­
ar përmes kufijve racorë, klasorë e gje­
ografikë, këto aksione u kanë vërtetuar 
miliona njerëzve se interesat e tyre të 
përbashkëta i tejkalojnë shumë dallimet 
mes tyre. (Për të gjithë) mesazhi i aksio­
nit qytetar është i njëjtë: ’Mos u zemë­

roni, mos u dëshpëroni, mos u dorëzoni. 
Organizohuni dhe luftoni përsëri.’»

BASHKËSITË VIRTUALE

Disa votues amerikanë të interesuar 
kanë vendosur të praktikojnë mbajtjen e 
kontakteve me zyrtarët e tyre të zgje­
dhur, sidomos me presidentin, senatorët 

Vullnetarët e «Habitat 

for Humanity» duke 

ndërtuar një shtëpi  

në Hjuston, Teksas. 

«Habitat» është një 

ndër mijëra organizata 

vullnetare në Shtetet  

e Bashkuara nëpër

mjet së cilës qytetarët 

kontribuojnë për  

përmirësimin e  

bashkësive të tyre.



dhe përfaqësuesit. Ata u dërgojnë letra e 
telegrame funksionarëve, i marrin në 
telefon dhe u shkojnë personalisht në 
zyra qoftë në Uashington, qoftë në 
shtetin apo distriktin amtar. Megjithatë, 
gjatë këtyre pak viteve të kaluara ka 
shpërthyer një mjet i ri komunikimi që u 
ka dhënë votuesve një mundësi të jash­
tëzakonshme – mundësinë për të mësu­

ar se ç’po ndodh në botë, për të komen­
tuar ngjarjet dhe për të punuar për t’i 
ndryshuar gjërat që nuk u pëlqejnë. Ky 
mjet është Interneti, World Wide Web-i 
apo Superstrada e Informacionit. Pava­
rësisht se si quhet, ai po e ndryshon 
politikën në Amerikë me vrull dhe në 
mënyrë të pakthyeshme.

Në librin e tij Aktivizëm në Rrjet: Si e Përdorin 
Qytetarët Internetin Ed Shvarci thotë se 

Interneti mund të jetë një «instrument i 
fuqishëm për veprimin kolektiv nëse na 
duhet ta përdorim si të tillë. Ai ka poten­
cialin për t’u bërë mjeti më i fuqishëm për 
organizimin politik që është zhvilluar në 
këto 50 vjetët e kaluar dhe i tillë që mund 
ta përdorë çdo qytetar... Gjëja për të 
cilën aktivistët e bashkësisë kanë më 
shpesh nevojë është informacioni dome­

thënës qoftë për agjenci­
të qeveritare dhe për 
programet specifike, qof­
të për mënyrën se si funk­
sionon sistemi politik.» 
Ata mund ta gjejnë këtë 
informacion në Internet 
me lehtësi e thuajse falas.

«Bashkësitë virtuale» të 
burrave e 
grave me 
interesa të 
njëjta, që 
ndofta jetoj­
në me mijë­
ra milje larg 
njëri-tjetrit 

dhe që ndryshe mund të mos kenë ditur 
asgjë për njëri-tjetrin, tani lidhen në 
Internet. Këta njerëz thuajse nuk tako­
hen kurrë personalisht, por me kalimin e 
kohës njihen mirë me shoqi-shoqin 
nëpërmjet bashkëbisedime-ve të vazh­
dueshme inteligjente rreth çështjeve për 
të cilat interesohen më shumë.

Një tjetër ndryshim i thellë është se 
Interneti u mundëson njerëzve të njihen 

EnviroLink dhe Neighborhoods Online  

janë dy uebsajte Interneti që bashkojnë 

njerëzit me interesa të përbashkëta  

nga të gjitha anët e Shteteve të  

Bashkuara dhe të botës.



shpejt me informacione për qeverinë, 
politikën dhe me çështje që më parë, për 
shumicën e njerëzve, nuk ishin të dispo­
nueshme ose gjendeshin me vështirësi.

EnviroLink, për shembull, është një ueb­
sajt që përfshin çështje mjedisore. Orga­
nizatat e bashkësive mund të gjejnë në të 
fakte të veçanta për shqetësime të tilla si 
emisionet e gazeve të efektit-serrë ose të 
kimikateve toksike. Në të kaluarën, këto 
grupe mund të kenë qenë të kufizuara 
për të biseduar vetëm në vija të përgjith­
shme. Kurse tani EnviroLink u vë në dis­
pozicion materiale të hollësishme buri­
more. Ky sajt krijon mundësi njohjeje 
me burime arsimore, agjenci qeveritare, 
organizata mjedisore dhe botime të 
ndryshme – të gjitha të renditura sipas 
temës së interesit. EnviroLink u ofron 
përdoruesve informacione e këshilla për 
mënyrën se si mund të ndërmerret një 
aksion i drejtpërdrejtë duke u vënë në 
dispozicion edhe emra e adresa e-maili të 
personave që mund të kontaktohen 
lidhur me shqetësime specifike për mje­
disin, pasi përfshin edhe «dhomat e bise­
dave» në të cilat përdoruesit mund të 
zhvillojnë diskutime dhe t’i shpalosin 
idetë shoqi-shoqit.

Aktivistët e nivelit vendor po shohin se 
Interneti është jashtëzakonisht i dobi­
shëm. Këta janë njerëz që merren me 
politikë si një mënyrë për të përmirësuar 
kushtet në lagjet e tyre të banimit dhe në 
bashkësi. Ata organizojnë pastrime rreth 
pallateve, bëjnë përpjekje për riciklimin 

e mbeturinave, ngrenë grupe vrojtimi për 
shkelësit dhe zbatojnë programe shkolli­
mi fillestar për të rriturit. «Qëllimi i tyre 
nuk është thjesht që të kryejnë shërbime 
bashkësore,» thotë Ed Shvarc, «ndonëse 
edhe ato janë pjesë e tij. Ata thjesht kanë 
bindjen se bashkësitë e shëndetshme 
janë të mundshme vetëm kur banorët 
punojnë me përkushtim dhe japin kon­
tributin e tyre vetjak në mirëqenien e 
përgjithshme.»

Një shembull i mënyrës sesi e përdorin 
Internetin këta njerëz është Neighbor­
hoods Online, një Website i ngritur nga 
Shvarci për të nxitur aktivizmin bashkë­
sor në mbarë Shtetet e Bashkuara. Këtë 
site e vizitojnë çdo ditë me qindra nje­
rëz, përfshirë organizatorë, anëtarë sta­
fesh të organizatave jofitimprurëse, zyr­
tarë të zgjedhur, pedagogë kolegjesh, 
studentë e qytetarë të thjeshtë që kër­
kojnë mënyra të reja për të zgjidhur 
problemet bashkësore.

«Nga një fillim modest,» thotë Shvarci, 
«kemi arritur në pikën ku thuajse çdo 
korporatë për zhvillimin bashkësor, 
komitet këshillimor zonal, program për 
shkollimin fillestar të të rriturve, agjenci 
kualifikimi profesional apo ent shërbi­
mesh për publikun tashmë ose është i 
lidhur me Internetin, ose është duke 
bërë përpjekje për këtë.»

MEDIAT

Amerikanët e kanë kuptuar qysh herët se lehtësia në gjetjen e informacionit ka qenë me rëndësi 
parësore për funksionimin normal të demokracisë së tyre të re. Pa këtë mundësi ata nuk  
do të ishin në gjendje të merrnin vendime të pjekura për kandidatët dhe politikat. Për më tepër, 
për të pasur efikasitet, ky informacion duhej të ishte plotësisht i disponueshëm dhe i përhapur 
gjerësisht.

Përgjigjja ishin gazetat. Gazetat e para ditore të Amerikës dolën në Filadelfia, Pensilvani,  
më 1783. Në vitet 1800, Filadelfia kishte gjashtë të përditshme, qyteti i Nju Jorkut pesë, 
Baltimora, Merilend, tri dhe Çarlestoni, Sauth Kerëlajna, dy – të gjitha këto përveç  
250 gazetave të tjera, shumica të përjavshme, të shpërndara në të gjithë vendin. Në vitin 
1850 ekzistonin 2 000 gazeta, përfshirë 200 të përditshme.

Që në ditët e para të vendit pavarësia absolute e gazetarëve kishte krijuar konflikte me shumë 
politikanë amerikanë. Më 1792 Xhorxh Uashingtoni shkruante se «nëse qeveria dhe zyrtarët 
e saj do të jenë temë e përhershme për abuzim nga gazetat, kurse këto, nga ana e tyre, të mos  
e ulin hundën për të hetuar motivet ose faktet, çdo njeri i gjallë, them unë, do ta kishte të  
pamundur që ta mbante timonin drejt ose makinën pa u shpërbërë.» Nga ana tjetër, politika­
nët e kanë pranuar rolin parësor të mediave në mbajtjen e elektoratit në korrent të ngjarjeve. 
Më 1787 Tomas Xhefersoni shkruante se «sikur të më lihej mua të vendosja nëse duhej të  
kishim një qeveri pa gazeta, apo gazeta pa qeveri, unë nuk do të ngurroja për asnjë çast  
të zgjidhja këtë të dytën.»

Kandidatët presidencialë të SHBA,  

Riçard Nikson (majtas) dhe  

Xhon F. Kenedi (me shpinë nga  

kamera), përgatiten për fillimin e debatit 

të tyre historik televiziv më 1960.



Në vitin 1924 radioja mori një rëndësi të madhe në politikë, sidomos kur filluan të transmeto­
heshin drejtpërdrejt nga salla punimet e kuvendeve të partive politike. Atë vit partitë filluan  
të paguanin për pasqyrimin në radio – republikanët shpenzuan 120 000 USD dhe demokra­
tët 40 000. Katër vjet më vonë shpenzimet e të dyja partive kërcyen në një milion dollarë  
duke filluar kështu spiralen në ngjitje të shpenzimeve në fushata që vitet e fundit janë shtuar 
ndjeshëm.

Më 1934, Xhorxh Gellëp filloi të merrej me sondimin e opinionit publik duke e nisur me  
mostra të vogla në distriktet kryesore. Ai besonte se këto sondazhe do të siguronin «një metodë 
të shpejtë dhe të efektshme nëpërmjet së cilës ligjvënësit, edukatorët, ekspertët, botuesit dhe  
qytetarët e thjeshtë në mbarë vendin mund të kishin një matës më të besueshëm të pulsit të  
demokracisë.» Sot sondimi është bërë shumë më i sofistikuar, pasi edhe bërja e pyetjeve është 
stërholluar nga përvoja, kurse analizës i ka ardhur në ndihmë futja në përdorim e teknologjive 
moderne. Pavarësisht nga gabimet e rastit, sondimi i opinionit përgjithësisht konsiderohet si 
një rrugë e efektshme për të qenë në korrent të opinionit publik.

Transmetimi i parë televiziv i një kuvendi politik u bë në vitin 1940 për një auditor prej  
100 000 teleshikuesish. Në vitet 1950 televizioni kishte hyrë në një të tretën e familjeve ameri­
kane. Të dyja partitë shpenzuan 3,5 milionë USD për pasqyrimin televiziv të fushatave  
të vitit 1952, veprimtari në të cilat republikanët vazhdojnë të shpenzojnë më shumë se  
demokratët me një diferencë të ndjeshme. Debatet Kenedi-Nikson në vitin 1960 e fiksuan  
televizionin si mjetin me rolin më parësor në fushatat moderne.

«Televizioni është burimi më i rëndësishëm i informacionit për shumicën e amerikanëve,» thotë 
historiani britanik Filip Xhon Deivis në Zgjedhjet në SHBA. «Kandidatët për postet 
kryesore që duan të krijojnë një ndikim të madh nuk mund ta shpërfillin pasqyrimin e lajmeve  
në televizion dhe nuk mund ta lënë pas dore mundësinë për t’u shprehur me anën e këtij mjeti... 
Për më tepër, publiku ka filluar të rrijë në pritje në paraqitjeve televizive, të paktën të kandida­
tëve për postet kryesore; një kandidat për një post në Kongres, shtet apo pushtet vendor mund 
të përdorë akoma radion dhe mediat e shkruara për t’u prezantuar me efektshmëri, por pa  
u pasqyruar në televizion fushata zor se do të dukej e besueshme.»

GRUPET E INTERESAVE PRIVATE

Grupet e trajtuara më sipër dhe të tjera 
si ato quhen grupe të interesave publike 
në kuptimin se ato rendin drejt së mirës 
kolektive, arritja e së cilës jo doemos u 
sjell fitime anëtarëve të tyre. Por kjo 
nuk do të thotë se grupe të tilla janë 
korrekte në pozitat e tyre meqë elemen­
ti i përfitimve dhe i interesave vetjake 
në to është i ulët.

Grupet e interesave private, nga ana tje­
tër, nisen nga interesa ekonomike në 
politikat që përkrahin. Organizatat e 
biznesit dalin në favor të taksave të ulë­
ta për biznesin dhe për kufizime në të 
drejtën e grevës, kurse sindikatat dalin 
në përkrahje të legjislacioneve sa më të 
pakta për pagat dhe në mbrojtje të kon­
tratave kolektive. Grupet e tjera të inte­
resave private – si kishat apo grupet 
etnike – janë më të interesuara për çësh­
tje politike të një diapazoni më të gjerë 
që mund të ndikojnë mbi organizatat 
apo besimet e tyre.

Një lloj grupi interesash private që ka 
njohur rritje qoftë në numër, qoftë në 
influencë, është komiteti i aksionit poli­
tik ose PAC-i. Komitetet e aksionit poli­
tik janë grupe të pavarura, të organizua­
ra rreth një çështjeje të vetme apo një 
sërë çështjesh, të cilat japin kontribute 
monetare gjatë fushatave politike për në 
Kongres ose zgjedhjeve presidenciale. 
PAC-et janë të kufizuara në shumat që u 
kontribuojnë drejtpërdrejt kandidatëve 

në zgjedhjet federale. Por nga ana tjetër 
janë të pakufizuara në shumat që mund 
të shpenzojnë në mënyrë të pavarur për 
të mbrojtur një pikëpamje të caktuar apo 
për t’i dhënë nxitje zgjedhjes së kandi­
datëve në detyrat shtetërore. Sot numri i 
PAC-eve arrin në mijëra.

«Duke qenë se numri i grupeve të inte­
resave po rritet me shpejtësi dhe shumë 
prej tyre jo vetëm po i shtojnë zyrat në 
Uashington DC, por kanë edhe përfa­
qësim të drejtpërdrejtë në Kongres e në 
agjencitë federale, partitë politike po 
ndihen të kërcënuara,» thotë Majkëll 
Shadsën në librin e tij Qytetari i Mirë: Një 
Histori e Jetës Qytetare Amerikane. «Shumë 
organizata që vëzhgojnë se ç’ndodh  
në Uashington kërkojnë mbështetje  
financiare dhe morale nga qytetarët e 
thjeshtë. Meqenëse shumë prej tyre 
përqendrohen në një rreth të ngushtë 
shqetësimesh, madje edhe në një çësh­
tje të vetme, po shpesh në një çështje të 
vetme me një peshë emocionale kolo­
sale, ato konkurrojnë me partitë për 
dollarët, kohën dhe pasionet e qyteta­
rëve.»

Sasia e parave të shpenzuara nga këto 
«interesa të veçanta» vazhdon të rritet 
dhe fushatat po bëhen përherë e më të 
kushtueshme. Shumë amerikanë kanë 
përshtypjen se këto interesa pasanikësh 
– qofshin korportata, unione apo PAC-e 
të organizuara për të theksuar një pikë­
pamje të veçantë – janë kaq të fuqish­
me, sa qytetarët e thjeshtë nuk mund të 

bëjnë thuajse asgjë për të kundërvepru­
ar ndaj ndikimit të tyre.

Po prapë diçka mund të bëjnë. Mund të 
grumbullojnë informacione dhe të vep­
rojnë mbi bazën e këtyre informacione­
ve. Ndofta rruga më e shpejtë dhe më e 
efektshme është përdorimi i Internetit 
për të qenë në korrent të veprimtarisë së 
çdo funksionari të zgjedhur prej tyre. 
Brenda pak minutash, ata mund të zbu­
lojnë se cilat «interesa të veçanta» i 
kanë dhënë kontribut politik një funk­
sionari dhe si ka votuar ky funksionar 
lidhur me një ligj të kohëve të fundit. 
Këta qytetarë mund t’i përdorin këto 
informacione për të bërë të njohura opi­
nionet e tyre.

Realiteti i jetës politike është se të men­
duarit për çështjet, mbledhja e informa­
cionit për to dhe diskutimi i tyre me sho­
kët e fqinjët nuk ndryshon asgjë në faktin 
se si veprojnë, apo, ç’është më e rëndë­
sishme, se si votojnë funksionarët e zgje­
dhur. Megjithatë, këta funksionarë e vra­
sin mendjen jo pak për të ditur nëse ka 

apo s’ka të ngjarë që njerëzit që i zgjo­
dhën t’i zgjedhin përsëri. Kur nga zonat 
elektorale fillojnë të vijnë letra, telefona­
ta, fakse, mesazhe e-maili, ata rrinë gji­
thë sy e veshë. Sepse është populli, është 
gjithkush me një votë, i gatshëm për ta 
hedhur kur e shikon të arsyeshme, ai që 
ka pushtetin përfundimtar.

Rruga nga viti 1787 dhe hartimi i Kush­
tetutës së SHBA, deri në ditët tona, ka 
qenë me zigzage. Votuesit janë rrëmbyer 
nga pasionet e ngjarjet duke ecur herë në 
një drejtim, herë në një tjetër. Por, në një 
pikë të caktuar, gjithnjë kanë gjetur rru­
gën për t’u kthyer pas e për të qëndruar 
afër qendrës. Diku ndërmjet pragmatikes 
dhe ideales, vendores dhe kombëtares, 
publikes dhe privates, egoizmit dhe 
altruizmit, të drejtave të shteteve dhe së 
mirës së kombit si një i tërë ekziston një 
truall i përbashkët në të cilin, në vite, 
populli i Shteteve të Bashkuara ka ndër­
tuar një vend të fuqishëm, të begatë e të 
lirë – një vend jo pa të meta, sigurisht, po 
përherë të nxitur nga premtimi i ditëve 
më të mira në të ardhmen.	 ❏

